
ᱵᱟᱨᱠᱟᱛᱷᱟ (Abstract): 
ᱵᱷᱟᱨᱚᱛ ᱫᱚ ᱢᱤᱫᱴᱟᱝ ᱥᱟᱸᱜᱮ ᱯᱟ.ᱨᱥᱤ ᱨᱮᱭᱟᱜ ᱫᱤᱥᱚᱢ ᱠᱟᱱᱟ ᱾ ᱟᱭ-ᱩᱢᱟ.ᱱ ᱱᱚᱣᱟ ᱫᱤᱥᱚᱢ 
ᱨᱮ ᱜᱩᱴ ᱑᱙,᱕᱐᱐ ᱜᱚᱴᱟᱝ ᱟᱭᱳ ᱯᱟ.ᱨᱥᱤ ᱢᱮᱱᱟᱜᱼᱟ ᱾ ᱚᱱᱟ ᱠᱚ ᱢᱩᱫᱽᱨᱮ ᱥᱟᱱᱛᱟᱲᱤ ᱯᱟ.ᱨᱥᱤ 
ᱦᱚᱸ ᱢᱤᱫᱴᱟᱝ ᱠᱟᱱᱟ ᱾ ᱥᱟᱱᱛᱟᱲᱤ ᱯᱟ.ᱨᱥᱤ ᱫᱚ ᱥᱟᱱᱛᱟᱲ ᱠᱚᱣᱟᱜ ᱟᱭᱳ ᱯᱟ.ᱨᱥᱤ ᱠᱟᱱᱟ, 
ᱟᱨ ᱱᱚᱣᱟ ᱯᱟ.ᱨᱥᱤ ᱚᱞ ᱞᱟ.ᱜᱤᱫ ᱪᱤᱠᱤ ᱫᱚ ‘ᱚᱞᱪᱤᱠᱤ’ ᱠᱟᱱᱟ ᱾ ᱚᱞᱪᱤᱠᱤ ᱫᱚ ᱯᱚᱸᱰᱤᱛ 
ᱨᱚᱜᱷᱩᱱᱟᱛᱷ ᱢᱩᱨᱢᱩ ᱑᱙᱒᱕ ᱥᱮᱨᱢᱟ ᱨᱮᱭ ᱵᱮᱱᱟᱣ ᱞᱮᱫ ᱛᱟᱸᱦᱮᱫ ᱾ ᱯᱚᱸᱰᱤᱛ ᱢᱩᱨᱢᱩ 
‘ᱚᱞᱪᱤᱠᱤ’ ᱵᱷᱟᱨᱚᱛ ᱫᱤᱥᱚᱢ ᱯᱷᱩᱨᱜᱟ.ᱞ ᱢᱟᱲᱟᱝ ᱨᱮ ᱵᱮᱱᱟᱣ ᱟᱠᱟᱫ ᱨᱮᱦᱚᱸ ᱱᱚᱣᱟ ᱨᱮᱭᱟᱜ 
ᱵᱮᱵᱷᱟᱨ ᱥᱮ ᱪᱟᱨᱪᱟ ᱫᱚ ᱫᱤᱥᱚᱢ ᱯᱷᱩᱨᱜᱟ.ᱞ ᱛᱟᱭᱚᱢ ᱜᱮ ᱦᱩᱭ ᱟᱠᱟᱱᱟ ᱾ ᱩᱰᱤᱥᱟ ᱯᱚᱱᱚᱛ 
ᱨᱮ ᱥᱟᱱᱛᱟᱲᱤ ᱯᱟ.ᱨᱥᱤ-ᱥᱟᱸᱣᱦᱮᱫ ᱞᱟ.ᱜᱤᱫ ᱚᱞᱪᱤᱠᱤ ᱨᱮᱭᱟᱜ ᱯᱟᱥᱱᱟᱣ ᱫᱚ ᱯᱩᱭᱞᱩ 
ᱮᱛᱚᱦᱚᱵ ᱞᱮᱱ ᱛᱟᱸᱦᱮ ᱠᱟᱱᱟ ᱾ ᱱᱤᱭᱟ. ᱛᱟᱭᱚᱢ ᱵᱤᱦᱟᱨ ᱯᱚᱱᱚᱛ ᱟᱨ ᱯᱚᱥᱪᱷᱤᱢᱵᱟᱝᱞᱟ 
ᱯᱚᱱᱚᱛ ᱨᱮ ᱦᱩᱭ ᱞᱮᱱ ᱛᱟᱸᱦᱮᱫ ᱾ ᱱᱚᱣᱟ ᱯᱮᱭᱟ ᱯᱚᱱᱚᱛ ᱨᱮ ᱥᱟᱱᱛᱟᱲᱤ ᱯᱟ.ᱨᱥᱤ ᱟᱛᱮ 
ᱚᱞᱪᱤᱠᱤ ᱛᱟᱞᱟᱛᱮ ᱥᱟᱠᱠᱷᱚᱨᱚᱛᱟ ᱯᱟᱥᱱᱟᱣ ᱨᱮ ‘ᱟᱹᱫᱤᱵᱟᱹᱥᱤ ᱥᱟᱸᱣᱛᱟ ᱥᱮᱪᱮᱫ ᱞᱟᱠᱪᱟᱨ 
ᱥᱮᱢᱞᱮᱫ’ (Adivasi Socio Education Cultural Association) ᱨᱮᱭᱟᱜ ᱚᱥᱟᱸᱵᱷᱮᱲ ᱮᱱᱮᱢ ᱛᱟᱦᱮᱸ 
ᱟᱠᱟᱱᱟ ᱾ ᱱᱚᱣᱟ ᱨᱮᱫᱚ ᱖ ᱩᱢᱮᱨᱟᱱ ᱜᱤᱫᱽᱨᱟ. ᱠᱷᱚᱱ ᱖᱐ ᱩᱢᱮᱨᱟᱱ ᱦᱟᱲᱟᱢ-ᱵᱩᱰᱦᱤ ᱦᱚᱸ ᱠᱚ 
ᱥᱮᱞᱮᱫ ᱛᱟᱦᱮᱸ ᱠᱟᱱᱟ ᱾ ᱵᱷᱟᱨᱚᱛ ᱥᱚᱨᱠᱟᱨ ᱗ ᱡᱟᱱᱩᱣᱟᱹᱨᱤ, ᱒᱐᱐᱔ ᱦᱤᱞᱚᱜ ᱥᱟᱱᱛᱟᱲᱤ 
ᱯᱟᱹᱨᱥᱤ ᱥᱚᱝᱵᱤᱫᱷᱟᱱ ᱨᱮᱭᱟᱜ ᱤᱨᱟᱹᱞ ᱟᱱᱟᱜ ᱛᱷᱚᱠ ᱨᱮ ᱥᱮᱞᱮᱫ ᱛᱟᱭᱚᱢ ᱚᱞᱪᱤᱠᱤ ᱫᱚ 
ᱫᱤᱥᱚᱢ ᱨᱤᱱ ᱵᱟᱹᱲᱛᱤ ᱦᱚᱲ ᱜᱮᱠᱚ ᱟᱯᱱᱟᱨ ᱠᱮᱫᱼᱟ ᱾ ᱛᱟᱭᱚᱢ ᱫᱟᱨᱟᱢ ᱚᱞᱪᱤᱠᱤ ᱛᱮ 
ᱥᱟᱱᱛᱟᱲᱤ ᱯᱟ.ᱨᱥᱤ-ᱥᱟᱸᱣᱦᱮᱫ ᱨᱮᱭᱟᱜ ᱪᱟᱨᱪᱟ ᱫᱤᱥᱚᱢ ᱜᱚᱴᱟ ᱜᱮ ᱮᱦᱚᱵ ᱮᱱᱟ ᱾ ᱡᱟᱦᱟᱸ 
ᱫᱚ ᱛᱟᱭᱚᱢ ᱫᱟᱨᱟᱢ ᱢᱤᱫ ᱟᱱᱟᱫᱳᱲ ᱨᱮᱭᱟᱜ ᱨᱩᱯ ᱮ ᱧᱟᱢ ᱞᱮᱫ ᱛᱟᱦᱮᱸ ᱠᱟᱱᱟ ᱾ 
ᱢᱩᱞ ᱟ.ᱲᱟ. (Keywords): ᱥᱟᱱᱛᱟᱲ, ᱥᱟᱱᱛᱟᱲᱤ, ᱥᱟᱠᱠᱷᱚᱨᱚᱛᱟ, ᱚᱞᱪᱤᱠᱤ, ᱯᱟᱥᱱᱟᱣ ᱾ 
ᱠᱷᱚᱸᱫᱽᱨᱚᱸᱫᱽ ᱨᱮᱭᱟᱜ ᱡᱚᱥ (Aims of the Research) ᱺ 
ᱵᱷᱟᱨᱚᱛ ᱨᱮ ᱟᱹᱫᱤᱵᱟᱹᱥᱤ ᱠᱚ ᱢᱩᱫᱽᱨᱮ ᱥᱟᱸᱜᱮ ᱦᱚᱲᱞᱮᱠᱷᱟ ᱞᱮᱠᱟᱛᱮ ᱥᱟᱱᱛᱟᱲ ᱫᱚ ᱛᱮᱥᱟᱨ 
ᱴᱷᱟᱸᱣ ᱨᱮ ᱢᱮᱱᱟᱜ ᱠᱚᱣᱟ ᱾ ᱱᱩᱠᱩᱣᱟᱜ ᱟᱭᱳ ᱯᱟ.ᱨᱥᱤ ᱥᱟᱱᱛᱟᱲᱤ ᱫᱚ ᱥᱚᱝᱵᱤᱫᱷᱟᱱ 
ᱨᱮᱭᱟᱜ ᱤᱨᱟᱹᱞ ᱟᱱᱟᱜ ᱛᱷᱚᱠ ᱨᱮ ᱥᱮᱞᱮᱫᱼᱟᱱ ᱯᱟ.ᱨᱥᱤ ᱠᱚ ᱢᱩᱫᱽᱨᱮ ᱢᱤᱫᱴᱟᱝ ᱠᱟᱱᱟ ᱾ 
ᱥᱟᱱᱛᱟᱲᱤ ᱤᱫᱤ ᱠᱟᱛᱮ ᱟᱭᱢᱟ ᱠᱷᱚᱸᱫᱽᱨᱚᱸᱫᱤᱭᱟᱹ ᱠᱚ ᱟᱠᱚᱣᱟᱜ ᱩᱭᱦᱟᱹᱨ ᱞᱮᱠᱟᱛᱮ ᱟᱭᱢᱟ 
ᱥᱟᱛᱟᱢ ᱨᱮ ᱠᱚ ᱠᱟᱹᱢᱤ ᱟᱠᱟᱫ ᱨᱮᱦᱚᱸ ‘ᱥᱟᱱᱛᱟᱲᱤ ᱛᱮ ᱥᱟᱠᱠᱷᱚᱨᱚᱛᱟ ᱯᱟᱥᱱᱟᱣ ᱨᱮ 
ᱚᱞᱪᱤᱠᱤ ᱨᱮᱭᱟᱜ ᱮᱱᱮᱢ’ ᱤᱫᱤ ᱠᱟᱛᱮ ᱚᱱᱠᱟ ᱚᱞ ᱠᱟᱹᱢᱤ ᱠᱚ ᱫᱚ ᱵᱟᱝ ᱜᱮ ᱦᱩᱭ ᱟᱠᱟᱱᱟ ᱾ 
ᱚᱱᱟᱛᱮ ᱱᱚᱣᱟ ᱥᱟᱛᱟᱢ ᱪᱮᱛᱟᱱ ᱜᱟᱞᱚᱪ ᱨᱮᱭᱟᱜ ᱡᱚᱥ ᱫᱚ ᱛᱟᱦᱮᱸ ᱟᱠᱟᱱᱟ ᱾ ᱱᱚᱣᱟ ᱥᱟᱛᱟᱢ 
ᱛᱟᱞᱟᱛᱮ ᱥᱟᱱᱛᱟᱲᱤ ᱯᱟᱹᱨᱥᱤ ᱨᱮᱭᱟᱜ ᱴᱷᱟᱸᱣ, ᱥᱟᱱᱛᱟᱲᱤ ᱯᱟᱹᱨᱥᱤ-ᱥᱟᱸᱣᱦᱮᱫ ᱩᱛᱱᱟᱹᱣ ᱨᱮ 
ᱚᱞᱪᱤᱠᱤ ᱟᱨ ᱦᱚᱲ ᱠᱚ ᱥᱮᱪᱮᱫ ᱮᱢᱚᱜ ᱨᱮ ᱚᱞᱪᱤᱠᱤᱭᱟᱜ ᱮᱱᱮᱢ ᱵᱟᱵᱚᱛ ᱜᱟᱞᱚᱪ ᱨᱮᱭᱟᱜ ᱡᱚᱥ 
ᱛᱟᱦᱮᱸ ᱟᱠᱟᱱᱟ ᱾ 
ᱠᱷᱚᱸᱫᱽᱨᱚᱸᱫᱽ ᱨᱮᱭᱟᱜ ᱢᱚᱦᱚᱛ (Importance of the Research) ᱺ ᱱᱟᱦᱟᱜ ᱚᱠᱛᱚ ᱨᱮ ᱥᱟᱱᱛᱟᱲᱤ 
ᱯᱟᱹᱨᱥᱤ-ᱥᱟᱸᱣᱦᱮᱫ ᱨᱮᱭᱟᱜ ᱪᱟᱨᱪᱟ ᱨᱮ ᱚᱞᱪᱤᱠᱤ ᱨᱮᱭᱟᱜ ᱢᱤᱫ ᱢᱟᱨᱟᱝ ᱮᱱᱮᱢ ᱜᱮ ᱛᱟᱦᱮᱸ 
ᱟᱠᱟᱱᱟ ᱾ ᱟᱜᱟᱢ ᱨᱮᱦᱚᱸ ᱥᱟᱱᱛᱟᱲᱤ ᱯᱟᱹᱨᱥᱤ-ᱥᱟᱸᱣᱦᱮᱫ ᱞᱟᱹᱜᱤᱫ ᱚᱞᱪᱤᱠᱤ ᱫᱚ ᱢᱤᱫ ᱢᱚᱦᱚᱛ 
ᱟᱱᱟᱜ ᱦᱤᱸᱥ ᱜᱮ ᱛᱟᱦᱮᱱᱟ ᱾ ᱡᱟᱦᱟᱸ ᱫᱚ ᱥᱟᱱᱛᱟᱲᱟᱜ ᱩᱛᱱᱟᱹᱣ ᱟᱨ ᱟᱭᱳ ᱯᱟᱹᱨᱥᱤ ᱛᱮ 
ᱥᱮᱪᱮᱫ ᱨᱮ ᱢᱟᱨᱟᱝ ᱟᱱᱟᱜ ᱢᱚᱦᱚᱛ ᱜᱮ ᱛᱟᱦᱮᱸ ᱟᱠᱟᱱᱟ ᱾ 

ᱱᱚᱣᱟ ᱥᱟᱛᱟᱢ ᱛᱟᱞᱟᱛᱮ ᱥᱟᱱᱛᱟᱲᱤ ᱯᱟᱹᱨᱥᱤ-ᱥᱟᱸᱣᱦᱮᱫ 
ᱪᱟᱨᱪᱟ ᱞᱟᱹᱜᱤᱫ ᱚᱞᱪᱤᱠᱤ ᱨᱮᱭᱟᱜ ᱞᱟᱹᱠᱛᱤ ᱟᱨ ᱟᱜᱟᱢ ᱨᱮ 
ᱯᱟᱹᱨᱥᱤ-ᱥᱟᱸᱣᱦᱮᱫ ᱪᱮᱛᱟᱱ ᱚᱞᱪᱤᱠᱤᱭᱟᱜ ᱮᱱᱮᱢ ᱤᱫᱤ ᱠᱟᱛᱮ 
ᱜᱟᱞᱚᱪ ᱟᱹᱰᱤ ᱢᱚᱦᱚᱛ ᱟᱱᱟᱜ ᱜᱮ ᱛᱟᱦᱮᱸ ᱟᱠᱟᱱᱟ ᱾ 
ᱠᱷᱚᱸᱫᱽᱨᱚᱸᱫᱽ ᱦᱩᱱᱩᱨ (Research Methodology) ᱺ 
ᱱᱚᱣᱟ ᱥᱟᱛᱟᱢ ᱜᱟᱞᱚᱪ ᱞᱟ.ᱜᱤᱫ ᱱᱟᱜᱟᱢ ᱟᱱᱟᱜ ᱦᱩᱱᱩᱨ, 
ᱛᱩᱱᱠᱷᱤ ᱟᱱᱟᱜ ᱦᱩᱱᱩᱨ, ᱧᱟᱯᱟᱢᱟᱱᱟᱜ ᱦᱩᱱᱩᱨ, ᱴᱚᱴᱷᱟ 
ᱛᱩᱱᱠᱷᱤ ᱟᱱᱟᱜ ᱦᱩᱱᱩᱨ, ᱛᱩᱞᱟ.ᱡᱚᱠᱷᱟ ᱟᱱᱟᱜ ᱜᱟᱞᱚᱪ 
ᱦᱩᱱᱩᱨ ᱥᱟᱸᱣᱛᱮ ᱵᱚᱨᱱᱚᱱ ᱟᱱᱟᱜ ᱠᱷᱚᱸᱫᱽᱨᱚᱸᱫᱽ ᱦᱩᱱᱩᱨ 
ᱟᱯᱱᱟᱨ ᱦᱩᱭ ᱟᱠᱟᱱᱟ ᱟᱨ ᱠᱟ.ᱢᱤ ᱯᱟᱱᱛᱷᱟ ᱠᱚ ᱫᱚ ᱯᱮᱭᱟ 
ᱦᱟ.ᱴᱤᱧ ᱨᱮ ᱛᱟᱦᱮᱸ ᱟᱠᱟᱱᱟ - ᱑. ᱥᱟᱸᱣᱦᱮᱫ ᱥᱚᱜ-ᱥᱮᱴᱮᱡ, ᱒. 
ᱛᱮᱛᱮᱫ ᱠᱩᱝᱠᱩᱨᱵᱩᱫᱽ, ᱟᱨ ᱓. ᱛᱮᱛᱮᱫ ᱛᱩᱱᱠᱷᱤ ᱾ ᱛᱮᱛᱮᱫ 
ᱠᱩᱝᱠᱩᱨᱵᱩᱫᱽ ᱫᱚ ᱯᱟᱨᱥᱟᱞ ᱟᱠᱟᱱ ᱯᱟᱛᱷᱟᱢ, ᱯᱩᱛᱷᱤ, ᱟᱨ 
ᱣᱮᱵᱥᱟᱭᱤᱰ ᱠᱚ ᱠᱷᱚᱱ ᱛᱩᱢᱟᱹᱞ ᱟᱠᱟᱱᱟ ᱾ 
ᱜᱟᱞᱚᱪ (Discussion) ᱺ 
ᱯᱟᱹᱨᱥᱤ ᱫᱚ ᱢᱟᱹᱱᱢᱤ ᱢᱚᱱᱮᱭᱟᱜ ᱵᱷᱟᱵᱽ ᱯᱷᱚᱴᱮᱞ ᱨᱮᱭᱟᱜ 
ᱢᱤᱫᱴᱟᱝ ᱯᱟᱱᱛᱷᱟ ᱠᱟᱱᱟ ᱟᱨ ᱪᱤᱠᱤ ᱫᱚ ᱚᱱᱟ ᱯᱟᱹᱨᱥᱤ ᱚᱞ 
ᱨᱮᱭᱟᱜ ᱪᱤᱛᱟᱹᱨ ᱥᱮ ᱪᱤᱱᱦᱟᱹ ᱠᱟᱱᱟ ᱾ ᱯᱟᱹᱨᱥᱤ ᱫᱚ ᱛᱷᱩᱛᱤ 
ᱟᱨᱵᱟᱝ ᱚᱞᱼᱟᱱ ᱵᱟᱱᱟᱨ ᱜᱮ ᱦᱩᱭ ᱫᱟᱲᱮᱭᱟᱜᱼᱟ, ᱡᱟᱦᱟᱸ 
ᱨᱮ ᱪᱤᱠᱤ ᱫᱚ ᱚᱱᱟ ᱯᱟᱹᱨᱥᱤ ᱨᱮᱭᱟᱜ ᱟᱲᱟᱝ ᱠᱚ ᱪᱤᱛᱨᱟᱹᱣ ᱥᱮ 
ᱚᱞ ᱢᱩᱴᱷᱟᱹᱱ ᱮᱢ ᱞᱟᱹᱜᱤᱫ ᱵᱮᱵᱷᱟᱨᱚᱨᱼᱟ ᱾ ᱟᱹᱫᱽ ᱥᱚᱥᱱᱚᱜ 
ᱨᱮᱭᱟᱜ ᱮᱛᱚᱦᱚᱵ ᱨᱮ ᱥᱟᱱᱟᱢ ᱯᱟᱹᱨᱥᱤ ᱜᱮ ᱛᱷᱩᱛᱤ ᱞᱮᱠᱟᱛᱮ 
ᱪᱟᱨᱪᱟ ᱠᱟᱱ ᱛᱟᱸᱦᱮᱫ ᱾ ᱮᱴᱟᱜ ᱯᱟᱹᱨᱥᱤ ᱞᱮᱠᱟ ᱥᱟᱱᱛᱟᱲᱤ 
ᱦᱚᱸ ᱮᱛᱚᱦᱚᱵ ᱥᱚᱥᱱᱚᱜ ᱨᱮ ᱛᱷᱩᱛᱤ ᱞᱮᱠᱟᱛᱮ ᱜᱮ ᱪᱟᱨᱪᱟ 
ᱠᱟᱱ ᱛᱟᱦᱮᱸᱫ ᱾ ᱥᱮᱫᱟᱭ ᱥᱟᱱᱛᱟᱲᱤ ᱯᱟᱹᱨᱥᱤ ᱨᱮᱭᱟᱜ 
ᱪᱟᱨᱪᱟ ᱫᱚ ᱥᱟᱱᱛᱟᱲ ᱥᱩᱢᱩᱝ ᱨᱮᱜᱮ ᱛᱟᱦᱮᱸ ᱠᱟᱱᱟ ᱾ 
ᱱᱟᱦᱟᱜ ᱱᱚᱣᱟ ᱯᱟᱹᱨᱥᱤ ᱨᱮᱭᱟᱜ ᱪᱟᱨᱪᱟ ᱫᱚ ᱥᱟᱱᱟᱢ 
ᱜᱟᱛᱟᱠ ᱦᱚᱲ ᱠᱚ ᱛᱟᱞᱟᱨᱮ ᱛᱟᱦᱮᱸ ᱟᱠᱟᱱᱟ ᱾ ᱥᱟᱱᱛᱟᱲᱤ 
ᱯᱟᱹᱨᱥᱤ ᱨᱮᱭᱟᱜ ᱚᱞ ᱟᱠᱷᱚᱨ ᱥᱮ ᱪᱤᱠᱤ ᱫᱚ ᱟᱹᱰᱤ ᱛᱟᱭᱚᱢ ᱛᱮ 
ᱧᱟᱢ ᱟᱠᱟᱱ ᱨᱮᱦᱚᱸ ᱥᱟᱱᱛᱟᱲ ᱠᱚ ᱫᱚ ᱟ.ᱰᱤ ᱥᱮᱫᱟᱭ ᱠᱷᱚᱱ 
ᱜᱮ ‘ᱚᱞ’ ᱥᱟᱞᱟᱜ ᱠᱚ ᱩᱯᱩᱨᱩᱢ ᱞᱮᱱᱟ ᱾ ᱚᱱᱟᱛᱮ ᱟᱠᱚ 
ᱛᱟᱞᱟᱨᱮ ‘ᱚᱞ’ ᱟᱹᱲᱟᱹ ᱫᱚ ᱥᱤᱨᱡᱚᱱ ᱞᱮᱱ ᱛᱟᱦᱮᱸ ᱠᱟᱱᱟ ᱾ 
ᱥᱟᱱᱟᱢ ᱠᱷᱚᱱ ᱯᱩᱭᱞᱩ ᱛᱮ ᱥᱟᱱᱛᱟᱲᱤ ᱯᱟᱹᱨᱥᱤ ᱫᱚ 
ᱠᱟᱹᱭᱛᱷᱤ ᱟᱠᱷᱚᱨ ᱛᱮ ᱚᱞᱚᱜ ᱠᱟᱱ ᱛᱟᱸᱦᱮᱫ ᱾ ᱱᱚᱣᱟ ᱤᱫᱤ 
ᱠᱟᱛᱮ ᱠᱩᱥᱚᱞ ᱵᱟᱥᱠᱮ ᱟᱡᱟᱜ ‘ᱥᱟᱸᱣᱛᱟᱞᱤ ᱵᱷᱟᱥᱟᱨ ᱞᱤᱯᱤ 
ᱥᱚᱢᱢᱚᱥᱥᱟ’ ᱯᱩᱛᱷᱤ ᱨᱮ ᱚᱞ ᱟᱠᱟᱫᱟᱭ- “ᱵᱷᱟᱨᱚᱛᱨᱮ 
ᱤᱝᱨᱮᱡᱽ ᱥᱚᱨᱠᱟᱨ ᱛᱷᱟᱯᱚᱱ ᱢᱟᱲᱟᱝ ᱨᱮᱜᱮ ᱥᱟᱱᱛᱟᱲᱤ 
ᱯᱟᱹᱨᱥᱤ ᱚᱞᱛᱚᱞ ᱦᱩᱭ ᱞᱮᱱᱟ ᱢᱚᱱᱛᱮ ᱱᱟᱜᱟᱢᱟᱱ ᱯᱨᱚᱢᱟᱱ 
ᱧᱟᱢ ᱟᱠᱟᱱᱟ ᱾ ᱵᱟᱵᱟ ᱛᱤᱞᱠᱟᱹ ᱢᱩᱨᱢᱩ ᱑᱗᱖᱐ ᱥᱮᱨᱢᱟ ᱥᱮᱫ 
ᱱᱚᱣᱟᱨᱮ ᱠᱟᱹᱭᱛᱷᱤ ᱪᱤᱠᱤ ᱵᱮᱵᱚᱦᱟᱨ ᱞᱮᱫ ᱛᱟᱸᱦᱮᱫ ᱢᱮᱱᱛᱮ 
ᱵᱟᱰᱟᱭ ᱟᱠᱟᱱᱟ (ᱫᱚᱭᱱᱤᱠ ᱟᱨᱡᱟᱵᱚᱨᱛᱛᱚ, ᱑᱙᱗᱑ ᱥᱮᱨᱢᱟ 
᱙ ᱡᱟᱱᱩᱭᱟᱨᱤ) ᱾”᱑ ᱱᱚᱣᱟ ᱛᱮ ᱵᱟᱲᱟᱭᱚᱜ ᱠᱟᱱᱟ, ᱵᱷᱟᱨᱚᱛ 
ᱫᱤᱥᱚᱢ ᱛᱮ ᱤᱝᱨᱮᱡᱽ ᱠᱚ ᱦᱮᱡ ᱢᱟᱲᱟᱝ ᱥᱟᱱᱛᱟᱲ ᱠᱚ ᱚᱞᱚᱜ-
ᱯᱟᱲᱦᱟᱣ ᱠᱚ ᱵᱟᱲᱟᱭ ᱠᱟᱱ ᱛᱟᱸᱦᱮᱫ ᱾ ᱱᱟᱜᱟᱢ ᱞᱮᱠᱟᱛᱮ 
ᱥᱟᱱᱛᱟᱲ ᱠᱚ ᱑᱗᱖᱐ ᱥᱮᱨᱢᱟ ᱠᱚ ᱥᱮᱱ ᱠᱟᱹᱭᱛᱷᱤ ᱪᱤᱠᱤ 
ᱛᱟᱞᱟᱛᱮ ᱥᱟᱱᱛᱟᱲᱤ ᱯᱟᱹᱨᱥᱤ-ᱥᱟᱸᱣᱦᱮᱫ ᱠᱚ ᱪᱟᱨᱪᱟ ᱞᱮᱫ 
ᱛᱟᱦᱮᱸ ᱠᱟᱱᱟ ᱾ 
ᱥᱟᱱᱛᱟᱲᱤ ᱪᱤᱠᱤ ᱱᱟᱜᱟᱢ ᱨᱮ ᱢᱩᱲ ᱗ ᱜᱚᱴᱟᱝ ᱪᱤᱠᱤ ᱠᱚ 
ᱨᱮᱭᱟᱜ ᱵᱩᱴᱟ. ᱧᱟᱢ ᱟᱠᱟᱱᱟ, ᱟᱨ ᱱᱚᱣᱟ ᱠᱚ ᱪᱤᱠᱤ ᱫᱚ 
ᱥᱟᱱᱛᱟᱲᱤ ᱯᱟᱹᱨᱥᱤ ᱚᱞ ᱥᱮ ᱪᱟᱨᱪᱟ ᱞᱟᱹᱜᱤᱫ ᱜᱮ ᱛᱟᱦᱮᱸ 
ᱠᱟᱱᱟ ᱾ ᱡᱷᱚᱛᱚ ᱠᱷᱚᱱ ᱯᱩᱭᱞᱩ ᱥᱟᱱᱛᱟᱲᱤ ᱯᱟᱹᱨᱥᱤ ᱞᱟᱹᱜᱤᱫ 
ᱪᱤᱠᱤ ᱫᱚ ᱑᱘᱖᱓ ᱥᱮᱨᱢᱟ ᱨᱮ ᱰᱚᱠᱴᱚᱨ ᱥᱤ. ᱟᱨ. ᱞᱮᱯᱥᱟᱥ 
ᱧᱩᱛᱩᱢᱟᱱ ᱢᱤᱫ ᱢᱤᱥᱚᱱᱟᱨᱤ ᱮᱥᱴᱮᱱᱰᱟᱨ ᱨᱳᱢᱟᱱ ᱦᱚᱨᱚᱯ ᱮ 
ᱵᱮᱱᱟᱣ ᱞᱮᱫᱟ ᱾ ᱱᱤᱭᱟᱹ ᱛᱟᱭᱚᱢ ᱥᱟᱫᱷᱩᱨᱟᱢ ᱪᱟᱸᱫᱽ ᱢᱩᱨᱢᱩ 

‘ᱢᱚᱡᱽ ᱫᱟᱸᱫᱮᱨ ᱟᱸᱠ’ ᱧᱩᱛᱩᱢ ᱛᱮ ᱢᱤᱫ ᱥᱟᱱᱛᱟᱲᱤ ᱪᱤᱠᱤ 
᱑᱙᱒᱓ ᱥᱮᱨᱢᱟ ᱨᱮ ᱵᱮᱱᱟᱣ ᱞᱮᱫ ᱛᱟᱦᱮᱸ ᱠᱟᱱᱟ ᱾ ᱥᱟᱫᱷᱩᱨᱟᱢ 
ᱪᱟᱸᱫᱽ ᱢᱩᱨᱢᱩ ᱛᱟᱭᱚᱢ ᱑᱙᱒᱕ ᱥᱮᱨᱢᱟ ᱨᱮ ᱯᱚᱸᱰᱤᱛ 
ᱨᱚᱜᱷᱩᱱᱟᱛᱷ ᱢᱩᱨᱢᱩ ᱥᱟᱱᱛᱟᱲᱤ ᱯᱟ.ᱨᱥᱤ ᱚᱞ ᱞᱟᱹᱜᱤᱫ 
‘ᱚᱞᱪᱤᱠᱤ’ ᱧᱩᱛᱩᱢ ᱛᱮ ᱢᱤᱫ ᱟᱠᱷᱚᱨᱢᱟᱞᱟ ᱵᱮᱱᱟᱣ ᱠᱟᱛᱮ 
ᱫᱤᱥᱚᱢ ᱦᱚᱲ ᱛᱟᱞᱟᱨᱮ ᱥᱚᱫᱚᱨ ᱞᱟᱜᱼᱟ ᱾ ᱱᱚᱣᱟ ᱠᱚ ᱯᱮᱱᱮ 
ᱪᱤᱠᱤ ᱫᱚ ᱵᱷᱟᱨᱚᱛ ᱫᱤᱥᱚᱢ ᱯᱷᱩᱨᱜᱟ.ᱞ ᱢᱟᱲᱟᱝ ᱨᱮᱭᱟᱜ 
ᱪᱤᱠᱤ ᱠᱚ ᱛᱟᱦᱮᱸ ᱟᱠᱟᱱᱟ ᱾ ᱫᱤᱥᱚᱢ ᱯᱷᱩᱨᱜᱟ.ᱞ ᱛᱟᱭᱚᱢ 
ᱥᱟᱱᱛᱟᱲᱤ ᱯᱟᱹᱨᱥᱤ ᱞᱟᱹᱜᱤᱫ ᱵᱮᱱᱟᱣ ᱪᱤᱠᱤ ᱠᱚ ᱢᱩᱫᱨᱮ 
ᱯᱚᱥᱪᱷᱤᱢᱵᱟᱝᱞᱟ ᱯᱚᱱᱚᱛ ᱨᱮᱭᱟᱜ ᱵᱚᱨᱫᱷᱚᱢᱟᱱ ᱦᱚᱱᱚᱛ 
ᱟᱣᱛᱟ ᱨᱮ ᱢᱮᱱᱟᱜ ᱫᱩᱨᱜᱟᱹᱯᱩᱨ ᱨᱤᱱ ᱢᱚᱱᱳᱦᱚᱨ ᱦᱟᱸᱥᱫᱟ 
ᱧᱩᱛᱩᱢᱟᱱ ᱢᱤᱫ ᱜᱟᱹᱠᱷᱩᱲᱟᱱ ‘ᱦᱟᱯᱲᱟᱢ ᱟᱠᱷᱚᱨ ᱜᱮᱱᱛᱮᱪ’ 
ᱧᱩᱛᱩᱢ ᱛᱮ ᱢᱤᱫ ᱥᱟᱱᱛᱟᱲᱤ ᱪᱤᱠᱤ ᱵᱮᱱᱟᱣ ᱞᱮᱫᱟ ᱾ ᱱᱤᱭᱟᱹ 
ᱛᱟᱭᱚᱢ ᱯᱚᱥᱪᱷᱤᱢᱵᱟᱝᱞᱟ ᱯᱚᱱᱚᱛ ᱨᱮᱭᱟᱜ ᱩᱛᱛᱚᱨ 
ᱫᱤᱱᱟᱡᱽᱯᱩᱨ ᱟᱣᱛᱟ ᱨᱮ ᱢᱮᱱᱟᱜ ᱠᱳᱪᱯᱟᱲᱟ ᱨᱤᱱ ᱢᱟᱹᱱ 
ᱵᱟᱥᱛᱟ ᱦᱮᱢᱵᱨᱚᱢ ᱦᱚᱸ ᱥᱟᱱᱛᱟᱲᱤ ᱪᱤᱠᱤᱭ ᱵᱮᱱᱟᱣ ᱞᱮᱫ 
ᱛᱟᱦᱮᱸ ᱠᱟᱱᱟ ᱾ ᱱᱚᱝᱠᱟ ᱜᱮ ᱟᱨᱦᱚᱸ ᱯᱚᱥᱪᱷᱤᱢᱵᱟᱝᱞᱟ 
ᱯᱚᱱᱚᱛ ᱨᱮ ᱢᱮᱱᱟᱜ ᱵᱟᱸᱠᱩᱲᱟ ᱦᱚᱱᱚᱛ ᱨᱮᱭᱟᱜ 
ᱡᱷᱤᱞᱤᱢᱤᱞᱤ ᱴᱚᱴᱷᱟ ᱨᱤᱱ ᱰᱚᱠᱴᱚᱨ ᱨᱚᱜᱷᱩᱱᱟᱛᱷ 
ᱦᱮᱢᱵᱨᱚᱢ ᱧᱩᱛᱩᱢᱟᱱ ᱢᱤᱫ ᱜᱟᱹᱠᱷᱩᱲᱟᱱ ᱥᱟᱱᱛᱟᱲᱤ 
ᱯᱟᱹᱨᱥᱤ ᱚᱞ ᱞᱟᱹᱜᱤᱫ ᱪᱤᱠᱤᱭ ᱵᱮᱱᱟᱣ ᱞᱮᱫ ᱛᱟᱦᱮᱸ ᱠᱟᱱᱟ ᱾ 
ᱥᱟᱱᱟᱢ ᱠᱷᱚᱱ ᱢᱩᱪᱟᱹᱫᱽ ᱨᱮ ᱡᱷᱟᱲᱠᱷᱚᱸᱰ ᱯᱚᱱᱚᱛ ᱨᱮ 
ᱢᱮᱱᱟᱜ ᱫᱟᱛᱤᱭᱟ ᱨᱮᱭᱟᱜ ᱯᱳᱠᱷᱚᱨ ᱟᱹᱛᱩ ᱨᱤᱱ ᱢᱟᱹᱱ 
ᱵᱟᱵᱩᱫᱷᱚᱱ ᱢᱩᱨᱢᱩ ᱧᱩᱛᱩᱢᱟᱱ ᱢᱤᱫ ᱜᱟᱹᱠᱷᱩᱲᱟᱱ 
ᱥᱟᱱᱛᱟᱲᱤ ᱪᱤᱠᱤᱭ ᱵᱮᱱᱟᱣ ᱟᱠᱟᱫᱟ ᱾ ᱱᱟᱦᱟᱜ ᱦᱟᱹᱵᱤᱡ ᱛᱮ 
ᱥᱟᱱᱛᱟᱲ ᱠᱚ ᱥᱟᱱᱛᱟᱲᱤ ᱯᱟᱹᱨᱥᱤ-ᱥᱟᱸᱣᱦᱮᱫ ᱪᱟᱨᱪᱟ 
ᱞᱟᱹᱜᱤᱫ ᱟᱭᱢᱟ ᱪᱤᱠᱤ ᱠᱚ ᱵᱮᱵᱷᱟᱨ ᱟᱹᱜᱩ ᱟᱠᱟᱫᱟ ᱾ ᱚᱱᱟ 
ᱠᱚ ᱢᱩᱫᱽᱨᱮ ᱨᱳᱢᱟᱱ, ᱵᱟᱝᱞᱟ, ᱫᱮᱵᱱᱟᱜᱽᱨᱤ, ᱩᱲᱤᱭᱟᱹ ᱟᱨ 
ᱚᱞᱪᱤᱠᱤ ᱪᱤᱠᱤ ᱵᱟᱹᱲᱛᱤ ᱵᱮᱵᱷᱟᱨ ᱛᱟᱦᱮᱸ ᱟᱠᱟᱱᱟ ᱾ 
ᱱᱟᱦᱟᱜ ᱫᱚ ᱥᱟᱱᱛᱟᱲᱤ ᱯᱟᱹᱨᱥᱤ-ᱥᱟᱸᱣᱦᱮᱫ ᱪᱟᱨᱪᱟ ᱨᱮ 
ᱵᱟᱹᱲᱛᱤ ᱚᱞᱪᱤᱠᱤ ᱪᱤᱠᱤ ᱨᱮᱭᱟᱜ ᱵᱮᱵᱷᱟᱨ ᱜᱮ ᱧᱮᱞᱚᱜ 
ᱠᱟᱱᱟ ᱾ 
ᱱᱟᱦᱟᱜ ᱚᱠᱛᱚ ᱨᱮ ᱥᱟᱱᱛᱟᱲᱤ ᱯᱟᱹᱨᱥᱤ ᱞᱟᱹᱜᱤᱫ ᱚᱞᱪᱤᱠᱤ ᱫᱚ 
ᱡᱚᱡᱷᱟᱛ ᱪᱤᱠᱤ ᱨᱮᱭᱟᱜ ᱴᱷᱟᱸᱣ ᱮ ᱧᱟᱢ ᱟᱠᱟᱫᱟ ᱾ ᱱᱚᱣᱟ 
ᱪᱤᱠᱤ ᱫᱚ ᱯᱚᱸᱰᱤᱛ ᱨᱚᱜᱷᱩᱱᱟᱛᱷ ᱢᱩᱨᱢᱩ ᱑᱙᱒᱕ ᱥᱮᱨᱢᱟ ᱨᱮᱭ 
ᱵᱮᱱᱟᱣ ᱞᱮᱫ ᱛᱟᱦᱮᱸ ᱠᱟᱱᱟ ᱾ ᱚᱞᱪᱤᱠᱤ ᱨᱮᱭᱟᱜ ᱱᱟᱜᱟᱢ 
ᱤᱫᱤ ᱠᱟᱛᱮ ᱞᱚᱠᱷᱚᱱ ᱪᱚᱸᱫᱽᱨᱚ ᱢᱩᱨᱢᱩ ᱟᱡᱟᱜ ‘ᱥᱟᱱᱛᱟᱲᱤ 
ᱥᱟᱶᱦᱮᱫ ᱨᱮᱭᱟᱜ ᱱᱟᱜᱟᱢ’ ᱯᱩᱛᱷᱤ ᱨᱮ ᱚᱞ ᱟᱠᱟᱫᱟᱭ- 
“ᱜᱤᱫᱽᱨᱟᱹ  ᱠᱷᱚᱱᱟᱜ ᱜᱮ ᱱᱤᱡᱮᱨ ᱯᱟ.ᱨᱥᱤ ᱪᱮᱛᱟᱱ ᱜᱚᱨᱚᱡᱽ 
ᱛᱟᱦᱮᱸ ᱞᱮᱱ ᱛᱟᱭᱟ ᱜᱩᱨᱩ ᱜᱚᱢᱠᱮᱭᱟᱜ ᱫᱚ ᱾ ᱩᱱ ᱚᱠᱛᱚ ᱜᱮ ᱚᱞ 
ᱠᱚ ᱵᱮᱱᱟᱣ ᱮ ᱪᱷᱩᱴᱟᱹᱣ ᱞᱮᱱᱟ ᱾ ᱱᱚᱣᱟ ᱠᱟᱹᱢᱤ ᱫᱚ ᱑᱙᱒᱕ 
ᱥᱮᱨᱢᱟ ᱨᱮ ᱥᱟᱹᱛ ᱠᱮᱫᱟᱭ ᱟᱨ “ᱚᱞᱪᱤᱠᱤ” ᱧᱩᱛᱩᱢ ᱛᱮ ᱪᱤᱠᱤ 
ᱚᱰᱚᱠ ᱠᱮᱫᱟᱭ ᱾”᱒ ᱱᱟᱜᱟᱢ ᱞᱮᱠᱟᱛᱮ ᱯᱚᱸᱰᱤᱛ ᱨᱚᱜᱷᱩᱱᱟᱛᱷ 
ᱢᱩᱨᱢᱩ ᱚᱞᱪᱤᱠᱤ ᱫᱚ ᱮᱠᱷᱮᱱ ᱥᱟᱱᱛᱟᱲᱤ ᱯᱟᱹᱨᱥᱤ ᱥᱩᱢᱩᱝ 
ᱵᱟᱝ, ᱥᱟᱱᱟᱢ ᱟᱹᱫᱤᱵᱟᱹᱥᱤ ᱯᱟᱹᱨᱥᱤ ᱞᱟᱹᱜᱤᱫ ᱮ ᱵᱮᱱᱟᱣ 
ᱞᱮᱫ ᱛᱟᱦᱮᱸ ᱠᱟᱱᱟ ᱾ ᱱᱚᱣᱟ ᱤᱫᱤ ᱠᱟᱛᱮ ᱰᱨ. 
ᱥᱩᱨᱮᱱᱫᱨᱚᱱᱟᱛᱷ ᱢᱟᱱᱰᱤ ᱟᱡᱟᱜ ᱥᱟᱥᱟᱯᱲᱟᱣ 
‘ᱠᱷᱚᱸᱫᱽᱨᱚᱸᱫᱽ’ ᱯᱟᱛᱷᱟᱢ ᱨᱮ ᱚᱞ ᱟᱠᱟᱫᱟᱭ- “ᱚᱞᱪᱤᱠᱤ ᱫᱚ 
ᱮᱠᱷᱚᱱ ᱥᱟᱱᱛᱟᱲᱤ ᱯᱟᱹᱨᱥᱤ ᱞᱟᱹᱜᱤᱫ ᱵᱟᱝ, ᱥᱟᱱᱟᱢ 
ᱚᱥᱴᱨᱤᱠ ᱯᱟ.ᱨᱥᱤ ᱚᱞᱪᱤᱠᱤ ᱪᱤᱠᱤᱛᱮ ᱚᱞ ᱜᱟᱱᱚᱜ ᱢᱟ 
ᱯᱚᱸᱰᱤᱛ ᱨᱚᱜᱷᱩᱱᱟᱛᱷ ᱢᱩᱨᱢᱩ ᱚᱱᱟᱭ ᱠᱩᱨᱩᱢᱩᱴᱩ ᱞᱮᱫᱟ ᱾”᱓ 
ᱱᱚᱝᱠᱟ ᱜᱮ ᱟᱨᱦᱚᱸ ᱵᱷᱚᱜᱽᱞᱟ ᱥᱚᱨᱮᱱ ᱟᱡᱟᱜ ‘ᱥᱟᱱᱛᱟᱲ ᱠᱚ 
ᱡᱩᱢᱤᱫᱚᱜ ᱞᱟᱹᱜᱤᱫᱛᱮ ᱚᱞ ᱪᱤᱠᱤ ᱨᱮᱭᱟᱜ ᱮᱱᱮᱢ’ ᱚᱱᱚᱞ ᱨᱮ ᱚᱞ 
ᱟᱠᱟᱫᱟᱭ- “ᱜᱩᱨᱩ ᱜᱚᱢᱠᱮ ᱯᱚᱱᱰᱮᱛ ᱨᱟᱹᱜᱷᱩ ᱱᱟᱛᱷ

 ᱢᱩᱨᱢᱩᱣᱟᱜ ᱩᱭᱦᱟᱹᱨ ᱛᱟᱸᱦᱮ ᱠᱟᱱᱟ, ᱵᱟᱝᱢᱟ ᱚᱥᱴᱨᱤᱠ 
ᱯᱟᱹᱨᱥᱤ ᱛᱮ ᱨᱚᱲ ᱠᱟᱱ ᱥᱟᱱᱟᱢ ᱟᱹᱫᱤᱵᱟᱹᱥᱤ ᱠᱚᱜᱮ ᱚᱞ ᱪᱤᱠᱤ 
ᱠᱚ ᱵᱮᱵᱷᱟᱨ ᱢᱟ, ᱚᱱᱟᱛᱮ ᱪᱤᱠᱤ ᱨᱮᱭᱟᱜ ᱧᱩᱛᱩᱢ ᱫᱚ ᱞᱟᱦᱟ 
ᱠᱷᱚᱱ ᱜᱮ ᱟᱹᱫᱤᱵᱟᱹᱥᱤ ᱚᱞ ᱪᱤᱠᱤᱭ ᱫᱚᱦᱚᱞᱮᱫᱟ ᱾”᱔ 
‘ᱚᱞᱪᱤᱠᱤ’ ᱫᱚ ᱵᱟᱨᱭᱟ ᱟ.ᱲᱟ. ᱡᱩᱜᱩᱫ ᱠᱟᱛᱮ ᱵᱮᱱᱟᱣ 
ᱟᱠᱟᱱᱟ ᱾ ‘ᱚᱞ’ ᱟᱨ ‘ᱪᱤᱠᱤ’ ᱾ ‘ᱚᱞ’ ᱨᱮᱭᱟᱜ ᱢᱮᱱᱮᱫ ᱫᱚ ᱛᱤ ᱛᱮ 
ᱜᱟᱨ ᱟᱨ ‘ᱪᱤᱠᱤ’ ᱨᱮᱭᱟᱜ ᱢᱮᱱᱮᱫ ᱫᱚ ᱪᱤᱱᱦᱟ. ᱠᱟᱱᱟ ᱾ 
ᱠᱟᱛᱷᱟᱡ ᱛᱤ ᱛᱮ ᱜᱟᱨ ᱨᱮᱭᱟᱜ ᱪᱤᱱᱦᱟᱹ ᱜᱮ ‘ᱚᱞᱪᱤᱠᱤ’ 
ᱠᱟᱱᱟ ᱾ 
ᱥᱟᱱᱛᱟᱲᱤ ᱯᱟᱹᱨᱥᱤ-ᱥᱟᱸᱣᱦᱮᱫ ᱨᱮᱭᱟᱜ ᱱᱟᱜᱟᱢ ᱞᱮᱠᱟᱛᱮ 
‘ᱚᱞᱪᱤᱠᱤ’ ᱛᱮ ᱯᱩᱭᱞᱩ ᱪᱷᱟᱯᱟ ᱯᱩᱛᱷᱤ ‘ᱵᱤᱫᱩ-ᱪᱟᱸᱫᱟᱱ’ 
ᱠᱟᱱᱟ ᱾ ᱵᱤᱫᱩ-ᱪᱟᱸᱫᱟᱱ ᱯᱩᱛᱷᱤ ᱫᱚ ᱥᱟᱱᱛᱟᱲᱤ ᱥᱟᱸᱣᱦᱮᱫ 
ᱨᱮᱭᱟᱜ ᱯᱩᱭᱞᱩ ᱜᱟᱭᱟᱱ ᱯᱩᱛᱷᱤ ᱠᱟᱱᱟ ᱟᱨ ᱱᱚᱣᱟ ᱫᱚ 
ᱯᱚᱸᱰᱤᱛ ᱨᱚᱜᱷᱩᱱᱟᱛᱷ ᱢᱩᱨᱢᱩᱭ ᱚᱞ ᱟᱠᱟᱫᱟ ᱾ ᱱᱚᱣᱟ ᱤᱫᱤ 
ᱠᱟᱛᱮ ᱯᱚᱨᱤᱢᱚᱞ ᱦᱮᱢᱵᱨᱚᱢ ᱟᱡᱟᱜ ‘ᱥᱟᱸᱣᱛᱟᱞᱤ 
ᱥᱟᱦᱤᱛᱛᱮᱨ ᱤᱛᱤᱦᱟᱥ’ ᱯᱩᱛᱷᱤ ᱨᱮ ᱚᱞ ᱟᱠᱟᱫᱟᱭ- “ᱵᱤᱫᱩ-
ᱪᱟᱸᱫᱟᱱ ᱜᱟᱭᱟᱱ ᱫᱚ ᱟᱡᱟᱜ ᱟᱹᱰᱤ ᱠᱩᱥᱤᱭᱟᱱ ᱜᱟᱵᱟᱱ ᱾ 
᱑᱙᱔᱒ ᱥᱮᱨᱢᱟᱨᱮ ᱩᱰᱤᱭᱟᱹ ᱯᱟᱹᱨᱥᱤᱛᱮ, ᱑᱙᱔᱘ ᱥᱮᱨᱢᱟᱨᱮ 
ᱵᱟᱝᱞᱟ ᱯᱟᱹᱨᱥᱤᱛᱮ ᱟᱨ ᱑᱙᱕᱒ ᱥᱮᱨᱢᱟᱨᱮ ᱚᱞᱪᱤᱠᱤ ᱪᱤᱠᱤᱛᱮ 
ᱯᱟᱨᱥᱟᱞ ᱞᱮᱫᱟ ᱾”᱕ ᱚᱞᱪᱤᱠᱤ ᱛᱮ ᱫᱚᱥᱟᱨ ᱪᱷᱟᱯᱟ ᱯᱩᱛᱷᱤ 
ᱫᱚ ‘ᱚᱞ ᱪᱮᱢᱮᱫ’ ᱠᱟᱱᱟ ᱾ ‘ᱚᱞ ᱪᱮᱢᱮᱫ’ ᱯᱩᱛᱷᱤ ᱫᱚ ᱯᱚᱸᱰᱤᱛ 
ᱨᱚᱜᱷᱩᱱᱟᱛᱷ ᱢᱩᱨᱢᱩᱣᱟᱜ ᱛᱮᱭᱟᱨ ᱚᱞᱪᱤᱠᱤ ᱪᱮᱢᱮᱫ ᱯᱩᱛᱷᱤ 
ᱠᱟᱱᱟ ᱾ ᱱᱚᱣᱟ ᱯᱩᱛᱷᱨ ᱫᱚ ᱑᱙᱕᱔ ᱥᱮᱨᱢᱟ ᱨᱮ ᱪᱷᱟᱯᱟ 
ᱩᱪᱷᱟᱹᱱ ᱞᱮᱫ ᱛᱟᱦᱮᱸ ᱠᱟᱱᱟ ᱾ ᱛᱮᱥᱟᱨ ᱞᱮᱠᱟᱛᱮ ᱚᱞᱪᱤᱠᱤ ᱛᱮ 
ᱪᱷᱟᱯᱟ ᱯᱩᱛᱷᱤ ᱫᱚ ‘ᱠᱷᱮᱨᱣᱟᱲ ᱵᱤᱨ’ ᱧᱩᱛᱩᱢᱟᱱ ᱢᱤᱫ 
ᱜᱟᱭᱟᱱ ᱯᱩᱛᱷᱤ ᱛᱟᱦᱮᱸ ᱟᱠᱟᱱᱟ ᱾ ‘ᱠᱷᱮᱨᱣᱟᱲ ᱵᱤᱨ’ 
ᱯᱩᱛᱷᱤ ᱨᱤᱱ ᱚᱱᱚᱞᱤᱭᱟᱹ ᱫᱚ ᱯᱚᱸᱰᱤᱛ ᱨᱚᱜᱷᱩᱱᱟᱛᱷ ᱢᱩᱨᱢᱩ 
ᱜᱮ ᱠᱟᱱᱟᱭ ᱾ ᱱᱚᱣᱟ ᱯᱩᱛᱷᱤ ᱫᱚ ᱯᱩᱭᱞᱩ ᱵᱟᱝᱞᱟ ᱪᱤᱠᱤ ᱛᱮ 
᱑᱙᱕᱒ ᱥᱮᱨᱢᱟ ᱨᱮ ᱯᱟᱨᱥᱟᱞ ᱛᱟᱭᱚᱢ ᱫᱚᱥᱟᱨ ᱨᱟᱸᱫᱟ ᱫᱚ 
ᱚᱞᱪᱤᱠᱤ ᱛᱮ ᱑᱙᱖᱐ ᱥᱮᱨᱢᱟ ᱨᱮ ᱪᱷᱟᱯᱟ ᱞᱮᱱ ᱛᱟᱦᱮᱸ ᱠᱟᱱᱟ 
᱾ 
ᱥᱟᱱᱛᱟᱲ ᱠᱚ ᱥᱮᱪᱮᱫ ᱨᱮ ᱚᱞᱪᱤᱠᱤ ᱨᱮᱭᱟᱜ ᱴᱷᱟᱸᱣ ᱫᱚ ᱟ.ᱰᱤ 
ᱞᱟᱯᱷᱟᱝ ᱜᱮ ᱛᱟᱦᱮᱸ ᱦᱮᱡ ᱟᱠᱟᱱᱟ ᱾ ᱚᱞᱪᱤᱠᱤ ᱥᱟᱸᱣ 
ᱥᱟᱱᱛᱟᱲ ᱠᱚᱣᱟᱜ ᱩᱯᱩᱨᱩᱢ ᱫᱚ ᱵᱷᱟᱨᱚᱛ ᱫᱤᱥᱚᱢ 
ᱯᱷᱩᱨᱜᱟᱹᱞ ᱢᱟᱲᱟᱝ ᱑᱙᱓᱙ ᱥᱮᱨᱢᱟ ᱠᱷᱚᱱ ᱦᱩᱭ ᱞᱮᱱᱟ ᱾ 
ᱱᱚᱣᱟ ᱥᱮᱨᱢᱟ ᱨᱮᱜᱮ ᱯᱚᱸᱰᱤᱛ ᱢᱩᱨᱢᱩ ᱫᱚ ᱚᱞᱪᱤᱠᱤ ᱞᱟᱹᱜᱤᱫ 
ᱠᱟᱴᱷ ᱨᱮᱭᱟᱜ ᱪᱷᱟᱯᱟ ᱢᱮᱥᱤᱱ ᱵᱮᱱᱟᱣ ᱠᱟᱛᱮ 
ᱵᱟᱨᱤᱯᱟᱫᱟ ᱨᱮᱭᱟᱜ ᱢᱤᱫ ᱵᱟᱹᱭᱥᱤ ᱨᱮ ᱦᱚᱲ ᱠᱚ ᱥᱟᱢᱟᱝ 
ᱨᱮᱭ ᱩᱫᱮᱞ ᱞᱮᱫᱟ ᱾ ᱱᱤᱭᱟᱹ ᱛᱟᱭᱚᱢ ‘ᱚᱞᱪᱤᱠᱤ’ ᱥᱟᱱᱟᱢ 
ᱟᱹᱫᱤᱵᱟᱹᱥᱤ ᱠᱚ ᱛᱟᱞᱟᱨᱮ ᱥᱮᱴᱮᱨ ᱞᱟᱹᱜᱤᱫ ‘ᱚᱞ ᱥᱚᱢᱤᱛᱤ’ 
ᱧᱩᱛᱩᱢ ᱛᱮ ᱢᱤᱫ ᱜᱟᱸᱣᱛᱟ ᱦᱚᱸᱭ ᱵᱮᱨᱮᱫ ᱞᱮᱫᱟ ᱾ ᱱᱚᱣᱟ ‘ᱚᱞ 
ᱥᱚᱢᱤᱛᱤ’ ᱜᱟᱸᱣᱛᱟ ᱜᱮ ᱛᱟᱭᱚᱢ ᱛᱮ ‘ᱟᱹᱫᱤᱵᱟᱹᱥᱤ ᱥᱟᱸᱣᱛᱟ 
ᱥᱮᱪᱮᱫ ᱞᱟᱠᱪᱟᱨ ᱥᱮᱢᱞᱮᱫ’ (Adivasi Socio Education Cultural 
Association) ᱧᱩᱛᱩᱢ ᱛᱮᱠᱚ ᱟᱹᱨᱩ ᱟᱠᱟᱫᱟ ᱾ ‘ᱟᱹᱫᱤᱵᱟᱹᱥᱤ 
ᱥᱟᱸᱣᱛᱟ ᱥᱮᱪᱮᱫ ᱞᱟᱠᱪᱟᱨ ᱥᱮᱢᱞᱮᱫ’ (ASECA) ᱫᱚ ᱯᱚᱸᱰᱤᱛ 
ᱨᱚᱜᱷᱩᱱᱟᱛᱷ ᱢᱩᱨᱢᱩ ᱚᱞᱪᱤᱠᱤ ᱨᱮᱭᱟᱜ ᱯᱟᱥᱱᱟᱣ ᱟᱨ 
ᱥᱟᱱᱛᱟᱲᱤ ᱯᱟᱹᱨᱥᱤ-ᱥᱟᱸᱣᱦᱮᱫ ᱨᱮᱭᱟᱜ ᱞᱟᱦᱟᱱᱛᱤ ᱡᱚᱥ 
ᱫᱚᱦᱚ ᱠᱟᱛᱮ ᱑᱙᱖᱐ ᱥᱮᱨᱢᱟ ᱨᱮᱭ ᱵᱮᱨᱮᱫ ᱞᱮᱫ ᱛᱟᱦᱮᱸ ᱠᱟᱱᱟ 
᱾ ‘ᱟᱹᱫᱤᱵᱟᱹᱥᱤ ᱥᱟᱸᱣᱛᱟ ᱥᱮᱪᱮᱫ ᱞᱟᱠᱪᱟᱨ ᱥᱮᱢᱞᱮᱫ’  ᱫᱚ 
ᱯᱩᱭᱞᱩ ᱩᱰᱤᱥᱟ ᱯᱚᱱᱚᱛ ᱨᱮᱭᱟᱜ ᱨᱟᱭᱨᱚᱝᱯᱩᱨ ᱨᱮᱭ ᱵᱮᱨᱮᱫ 
ᱞᱮᱫᱟ ᱟᱨ ᱱᱚᱣᱟ ᱨᱮᱭᱟᱜ ᱨᱮᱡᱤᱥᱴᱨᱟᱥᱚᱱ ᱫᱚ ᱑᱙᱖᱔ ᱥᱮᱨᱢᱟ 
ᱨᱮ ᱦᱩᱭ ᱞᱮᱱ ᱛᱟᱦᱮᱸ ᱠᱟᱱᱟ ᱾ ᱩᱰᱤᱥᱟ ᱯᱚᱱᱚᱛ ᱛᱟᱭᱚᱢ 
ᱵᱤᱦᱟᱨ ᱯᱚᱱᱚᱛ ᱨᱮᱦᱚᱸ ‘ᱟᱹᱫᱤᱵᱟᱹᱥᱤ ᱥᱟᱸᱣᱛᱟ ᱥᱮᱪᱮᱫ 

ᱞᱟᱠᱪᱟᱨ ᱥᱮᱢᱞᱮᱫ’ ᱵᱮᱨᱮᱫ ᱞᱮᱫ ᱛᱟᱦᱮᱸ ᱠᱟᱱᱟᱭ ᱟᱨ ᱱᱚᱣᱟ 
ᱫᱚ ᱑᱙᱖᱖ ᱥᱮᱨᱢᱟ ᱨᱮᱭ ᱛᱷᱟᱯᱚᱱ ᱞᱮᱫᱟ ᱾ ᱵᱤᱦᱟᱨ ᱛᱟᱭᱚᱢ 
ᱜᱮ ᱯᱚᱥᱪᱷᱤᱢᱵᱟᱝᱞᱟ ᱯᱚᱱᱚᱛ ᱨᱮᱦᱚᱸ ‘ᱟᱹᱫᱤᱵᱟᱹᱥᱤ 
ᱥᱟᱸᱣᱛᱟ ᱥᱮᱪᱮᱫ ᱞᱟᱠᱪᱟᱨ ᱥᱮᱢᱞᱮᱫ’ ᱵᱮᱨᱮᱫ ᱞᱮᱫᱟᱭ ᱟᱨ 
ᱱᱚᱣᱟ ᱨᱮᱭᱟᱜ ᱛᱷᱟᱯᱚᱱ ᱫᱚ ᱑᱙᱖᱗ ᱥᱮᱨᱢᱟ ᱨᱮ ᱦᱩᱭ ᱞᱮᱱ 
ᱛᱟᱦᱮᱸ ᱠᱟᱱᱟ ᱾ ᱱᱚᱣᱟ ᱯᱚᱱᱚᱛ ᱛᱟᱭᱚᱢ ᱟᱥᱟᱢ ᱯᱚᱱᱚᱛ ᱨᱮ 
‘ᱟᱹᱫᱤᱵᱟᱹᱥᱤ ᱥᱟᱸᱣᱛᱟ ᱥᱮᱪᱮᱫ ᱞᱟᱠᱪᱟᱨ ᱥᱮᱢᱞᱮᱫ’ ᱫᱚ ᱑᱙᱘᱑ 
ᱥᱮᱨᱢᱟ ᱨᱮᱭ ᱛᱷᱟᱯᱚᱱ ᱞᱮᱫ ᱛᱟᱦᱮᱸ ᱠᱟᱱᱟ ᱾ ᱱᱚᱣᱟ ᱠᱚ 
ᱯᱚᱱᱚᱛ ᱵᱮᱜᱚᱨ ᱦᱚᱸ ᱫᱤᱞᱞᱤ, ᱵᱷᱩᱵᱚᱱᱮᱥᱥᱚᱨ ᱞᱮᱠᱟᱱ 
ᱨᱟᱡᱽᱜᱟᱲ ᱨᱮᱦᱚᱸ ‘ᱟᱹᱫᱤᱵᱟᱹᱥᱤ ᱥᱟᱸᱣᱛᱟ ᱥᱮᱪᱮᱫ ᱞᱟᱠᱪᱟᱨ 
ᱥᱮᱢᱞᱮᱫ’ ᱠᱚ ᱛᱷᱟᱯᱚᱱ ᱟᱠᱟᱫᱟ ᱾ ‘ᱟᱹᱫᱤᱵᱟᱹᱥᱤ ᱥᱟᱸᱣᱛᱟ 
ᱥᱮᱪᱮᱫ ᱞᱟᱠᱪᱟᱨ ᱥᱮᱢᱞᱮᱫ’ ᱤᱫᱤ ᱠᱟᱛᱮ ᱯᱚᱫᱚᱠ ᱪᱚᱸᱫᱽᱨᱚ 
ᱠᱤᱥᱠᱩ ᱟᱡᱟᱜ ‘ᱯᱚᱱᱰᱤᱛ ᱨᱚᱜᱷᱩᱱᱟᱛᱷ ᱢᱩᱨᱢᱩ’ ᱧᱩᱛᱩᱢᱟᱱ 
ᱢᱤᱫ ᱚᱱᱚᱞ ᱨᱮ ᱚᱞ ᱟᱠᱟᱫᱟᱭ- “ᱚᱞᱪᱤᱠᱤ ᱯᱟᱥᱱᱟᱣ ᱞᱟᱹᱜᱤᱫ 
ᱯᱚᱱᱰᱤᱛ ᱨᱚᱜᱷᱩᱱᱟᱛᱷ ᱢᱩᱨᱢᱩ ᱫᱚ ᱑᱙᱖᱐ ᱥᱟᱞᱨᱮ 
ᱟᱫᱤᱵᱟᱥᱤ ᱥᱳᱥᱤᱭᱳ ᱮᱰᱩᱠᱮᱥᱚᱱᱟᱞ ᱮᱱᱰ ᱠᱟᱞᱪᱟᱨᱟᱞ 
ᱮᱥᱳᱥᱤᱭᱮᱥᱚᱱ ᱥᱮ (ASECA) ᱮ ᱛᱮᱭᱟᱨ ᱠᱮᱫᱟ ᱾ ᱚᱱᱟ ᱫᱚ 
ᱩᱲᱤᱥᱟ, ᱵᱤᱦᱟᱨ, ᱯᱚᱪᱷᱤᱢᱵᱟᱝᱞᱟ ᱟᱨ ᱟᱥᱟᱢᱨᱮ 
ᱪᱷᱟᱨᱟᱣ ᱮᱱᱟ ᱾”᱖ 
ᱯᱷᱩᱨᱜᱟᱹᱞ ᱵᱷᱟᱨᱚᱛ ᱨᱮ ᱥᱟᱱᱛᱟᱲᱤ ᱟᱛᱮ ᱚᱞᱪᱤᱠᱤ 
ᱛᱟᱞᱟᱛᱮ ᱚᱞᱚᱜ-ᱯᱟᱲᱦᱟᱣ ᱥᱮ ᱥᱟᱱᱛᱟᱲ ᱠᱚ ᱥᱮᱪᱮᱫ ᱮᱢ ᱟᱨ 
ᱥᱟᱠᱠᱷᱚᱨᱚᱛᱟ ᱯᱟᱥᱱᱟᱣ ᱨᱮ ‘ᱟᱹᱫᱤᱵᱟᱹᱥᱤ ᱥᱟᱸᱣᱛᱟ ᱥᱮᱪᱮᱫ 
ᱞᱟᱠᱪᱟᱨ ᱥᱮᱢᱞᱮᱫ’ ᱟᱜ ᱮᱱᱮᱢ ᱫᱚ ᱟᱹᱰᱤ ᱵᱟᱹᱲᱛᱤ ᱜᱮ ᱛᱟᱦᱮᱸ 
ᱟᱠᱟᱱᱟ ᱾ ᱩᱰᱤᱥᱟ ᱯᱚᱱᱚᱛ ᱨᱮ ‘ᱟᱹᱫᱤᱵᱟᱹᱥᱤ ᱥᱟᱸᱣᱛᱟ 
ᱥᱮᱪᱮᱫ ᱞᱟᱠᱪᱟᱨ ᱥᱮᱢᱞᱮᱫ’ ᱜᱟᱸᱣᱛᱟ ᱵᱮᱨᱮᱫ ᱛᱟᱭᱚᱢ ᱱᱚᱣᱟ 
ᱜᱟᱸᱣᱛᱟᱣᱟᱜ ᱠᱩᱨᱩᱢᱩᱴᱩ ᱛᱮ ᱜᱤᱫᱽᱨᱟᱹ ᱠᱷᱚᱱ ᱦᱟᱲᱟᱢ 
ᱦᱟᱹᱵᱤᱡ ᱥᱟᱱᱟᱢ ᱩᱢᱮᱨᱟᱱ ᱦᱚᱲ ᱠᱚᱜᱮ ᱥᱟᱱᱛᱟᱲᱤ ᱛᱮ 
ᱚᱞᱚᱜ-ᱯᱟᱲᱦᱟᱣ ᱥᱮᱬᱟ ᱨᱮᱭᱟᱜ ᱫᱟᱣ ᱠᱚ ᱧᱟᱢ ᱞᱮᱫᱟ ᱾ 
ᱯᱷᱩᱨᱜᱟᱹᱞ ᱵᱷᱟᱨᱚᱛ ᱨᱮ ‘ᱟᱹᱫᱤᱵᱟᱹᱥᱤ ᱥᱟᱸᱣᱛᱟ ᱥᱮᱪᱮᱫ 
ᱞᱟᱠᱪᱟᱨ ᱥᱮᱢᱞᱮᱫ’ ᱜᱟᱸᱣᱛᱟ ᱜᱮ ᱯᱩᱭᱞᱩ ᱚᱞᱪᱤᱠᱤ ᱛᱟᱞᱟᱛᱮ 
ᱥᱟᱱᱛᱟᱲ ᱠᱚ ᱥᱮᱪᱮᱫ ᱚᱪᱚ ᱨᱮ ᱫᱟᱢᱟᱱ ᱠᱟᱹᱢᱤᱦᱚᱨᱟᱭ ᱥᱟᱵ 
ᱞᱮᱫ ᱛᱟᱦᱮᱸ ᱠᱟᱱᱟ ᱾ ᱱᱚᱣᱟ ᱜᱟᱸᱣᱛᱟ ᱫᱚ ᱮᱠᱷᱮᱱ ᱥᱟᱱᱛᱟᱲ 
ᱥᱩᱢᱩᱝ ᱫᱚ ᱵᱟᱝ ᱥᱟᱱᱟᱢ ᱟᱹᱫᱤᱵᱟᱹᱥᱤ ᱜᱟᱛᱟᱠ ᱨᱤᱱ ᱦᱚᱲ 
ᱠᱚ ᱞᱟᱹᱜᱤᱫ ᱛᱟᱦᱮᱸ ᱞᱮᱱᱟ ᱾ 
ᱚᱞᱪᱤᱠᱤ ᱟᱛᱮ ᱥᱟᱱᱛᱟᱲᱤ ᱛᱮ ᱚᱞᱚᱜ-ᱯᱟᱲᱦᱟᱣ ᱫᱚ ᱯᱩᱭᱞᱩ 
‘ᱟᱹᱫᱤᱵᱟᱹᱥᱤ ᱥᱟᱸᱣᱛᱟ ᱥᱮᱪᱮᱫ ᱞᱟᱠᱪᱟᱨ ᱥᱮᱢᱞᱮᱫ’, 
ᱨᱟᱭᱨᱚᱝᱯᱩᱨ, ᱩᱰᱤᱥᱟ ᱠᱷᱚᱱ ᱮᱦᱚᱵ ᱞᱮᱱᱟ ᱾ ᱫᱚᱥᱟᱨ ᱫᱚ 
ᱵᱤᱦᱟᱨ ᱟᱨ ᱛᱮᱥᱟᱨ ᱞᱮᱠᱟᱛᱮ ᱫᱚ ᱯᱚᱥᱪᱷᱤᱢᱵᱟᱝᱞᱟ ᱨᱮ 
ᱮᱦᱚᱵ ᱞᱮᱱ ᱛᱟᱸᱦᱮᱫ ᱾ ‘ᱟᱹᱫᱤᱵᱟᱹᱥᱤ ᱥᱟᱸᱣᱛᱟ ᱥᱮᱪᱮᱫ 
ᱞᱟᱠᱪᱟᱨ ᱥᱮᱢᱞᱮᱫ’ (ASECA) ᱜᱟᱸᱣᱛᱟ ᱠᱷᱚᱱ ᱛᱤᱱᱟᱹᱜ ᱠᱚ 
ᱥᱮᱪᱮᱫ ᱞᱮᱱᱟ, ᱛᱟᱭᱚᱢ ᱫᱟᱨᱟᱢ ᱩᱱᱠᱩ ᱢᱩᱫᱽᱨᱮ ᱵᱟᱹᱲᱛᱤ 
ᱦᱚᱲ ᱜᱮ ᱥᱟᱸᱣᱦᱮᱫ ᱪᱟᱨᱪᱟ ᱠᱟᱹᱢᱤ ᱨᱮᱠᱚ ᱢᱚᱱᱥᱩᱵᱟᱹ ᱞᱮᱫ 
ᱛᱟᱦᱮᱸ ᱠᱟᱱᱟ ᱾ ᱩᱱᱠᱩᱣᱟᱜ ᱠᱩᱨᱩᱢᱩᱴᱩ ᱛᱮᱜᱮ ᱨᱟᱭᱨᱚᱝᱯᱩᱨ, 
ᱩᱰᱤᱥᱟ ᱠᱷᱚᱱ ‘ᱥᱟᱜᱮᱱ ᱥᱟᱠᱟᱢ’ ᱧᱩᱛᱩᱢᱛᱮ ᱢᱤᱫ ᱥᱟᱸᱣᱦᱮᱫ 
ᱯᱟᱛᱷᱟᱢ ᱪᱷᱟᱯᱟ ᱩᱪᱷᱟ.ᱱ ᱞᱮᱱᱟ ᱾ ᱱᱚᱣᱟ ᱯᱟᱛᱷᱟᱢ ᱤᱫᱤ 
ᱠᱟᱛᱮ ᱯᱚᱨᱤᱢᱚᱞ ᱦᱮᱢᱵᱨᱚᱢ ᱟᱡᱟᱜ ‘ᱥᱟᱸᱣᱛᱟᱞᱤ 
ᱥᱟᱦᱤᱛᱛᱮᱨ ᱤᱛᱤᱦᱟᱥ’ ᱯᱩᱛᱷᱤ ᱨᱮᱭ ᱚᱞ ᱟᱠᱟᱫᱟ- 
“ᱪᱟᱸᱫᱚᱠᱤᱭᱟᱹ ᱯᱟᱨᱥᱟᱞ ‘ᱥᱟᱜᱮᱱ ᱥᱟᱠᱟᱢ’ ᱥᱟᱸᱣᱦᱮᱫ 
ᱯᱟᱛᱷᱟᱢ ᱫᱚ ᱩᱪᱷᱟᱹᱱ ᱮᱦᱚᱵ ᱞᱮᱱᱟ ᱑᱙᱖᱔ ᱥᱮᱨᱢᱟ ᱠᱷᱚᱱ᱾ 
ᱯᱟᱛᱷᱟᱢ ᱨᱤᱱ ᱥᱟᱥᱟᱯᱲᱟᱣᱤᱡ ᱫᱚ ᱥᱩᱱᱫᱚᱨ ᱢᱳᱦᱚᱱ 
ᱦᱮᱢᱵᱨᱚᱢ ᱛᱟᱦᱮᱸ ᱠᱟᱱᱟᱭ ᱾ ᱱᱚᱣᱟ ᱫᱚ ᱯᱟᱨᱥᱟᱞ ᱞᱮᱱᱟ 
ᱩᱰᱤᱥᱟ ᱯᱚᱱᱚᱛ ᱨᱮᱭᱟᱜ ᱢᱚᱭᱩᱨᱵᱷᱚᱡᱽ ᱦᱚᱱᱚᱛ ᱠᱷᱚᱱ ᱾”᱗ 
‘ᱥᱟᱜᱮᱱ ᱥᱟᱠᱟᱢ’ ᱯᱟᱛᱷᱟᱢ ᱜᱮ ᱩᱲᱤᱥᱟ ᱯᱚᱱᱚᱛ ᱨᱮᱭᱟᱜ

 ᱯᱩᱭᱞᱩ ᱚᱞᱪᱤᱠᱤ ᱛᱮ ᱪᱷᱟᱯᱟ ᱩᱪᱷᱟ.ᱱ ᱯᱟᱛᱷᱟᱢ ᱠᱟᱱᱟ 
ᱟᱨ ᱱᱚᱣᱟ ᱫᱚ ‘ᱟᱹᱫᱤᱵᱟᱹᱥᱤ ᱥᱟᱸᱣᱛᱟ ᱥᱮᱪᱮᱫ ᱞᱟᱠᱪᱟᱨ 
ᱥᱮᱢᱞᱮᱫ’ ᱨᱟᱭᱨᱚᱝᱯᱩᱨ, ᱩᱰᱤᱥᱟ ᱦᱚᱛᱮᱛᱮ ᱯᱟᱨᱥᱟᱞᱚᱜ 
ᱠᱟᱱ ᱛᱟᱸᱦᱮᱫ ᱾ ᱱᱚᱣᱟ ᱯᱟᱛᱷᱟᱢ ᱛᱟᱞᱟᱛᱮ ᱟᱭᱢᱟ 
ᱥᱟᱱᱛᱟᱲ ᱚᱱᱚᱞᱤᱭᱟᱹ, ᱚᱱᱚᱲᱦᱤᱭᱟᱹ ᱠᱚ ᱥᱟᱸᱣᱦᱮᱫ ᱪᱟᱨᱪᱟ 
ᱨᱮᱭᱟᱜ ᱫᱟᱣ ᱠᱚ ᱧᱟᱢ ᱞᱮᱫ ᱛᱟᱦᱮᱸ ᱠᱟᱱᱟ ᱾ 
ᱯᱚᱱᱚᱛ ᱞᱮᱠᱟᱛᱮ ᱯᱩᱭᱞᱩ ᱚᱞᱪᱤᱠᱤ ᱛᱮ ᱥᱟᱱᱛᱟᱲᱤ ᱯᱟᱹᱨᱥᱤ 
ᱟᱛᱮ ᱚᱞᱚᱜ-ᱯᱟᱲᱦᱟᱣ ᱮᱛᱚᱦᱚᱵ ᱨᱮ ᱫᱚᱥᱟᱨ ᱴᱷᱟᱸᱣ ᱫᱚ 
ᱯᱚᱥᱪᱷᱤᱢᱵᱟᱝᱞᱟ ᱯᱚᱱᱚᱛ ᱛᱟᱦᱮᱸ ᱞᱮᱱᱟ ᱾ ᱑᱙᱖᱗ ᱥᱮᱨᱢᱟ 
ᱨᱮ ᱯᱚᱥᱪᱷᱤᱢᱵᱟᱝᱞᱟ ᱨᱮ ‘ᱟᱹᱫᱤᱵᱟᱹᱥᱤ ᱥᱟᱸᱣᱛᱟ ᱥᱮᱪᱮᱫ 
ᱞᱟᱠᱪᱟᱨ ᱥᱮᱢᱞᱮᱫ’ ᱵᱮᱨᱮᱫ ᱥᱮ ᱛᱷᱟᱯᱚᱱ ᱛᱟᱭᱚᱢ ᱱᱚᱣᱟ 
ᱯᱚᱱᱚᱛ ᱠᱷᱚᱱ ᱜᱳᱯᱤᱱᱟᱛᱷ ᱦᱮᱢᱵᱨᱚᱢ ᱟᱨ ᱦᱤᱠᱤᱢ ᱵᱮᱥᱨᱟ 
ᱧᱩᱛᱩᱢᱟᱱ ᱵᱟᱨ ᱦᱚᱲ ᱨᱟᱭᱨᱚᱝᱯᱩᱨ ᱛᱮ ᱚᱞᱪᱤᱠᱤ ᱨᱮᱭᱟᱜ 
ᱴᱨᱮᱱᱤᱝ ᱦᱟᱛᱟᱣ ᱠᱤᱱ ᱥᱮᱱ ᱞᱮᱱᱟ ᱾ ᱱᱩᱠᱤᱱ ᱜᱮ ᱨᱩᱣᱟ.ᱲ 
ᱠᱟᱛᱮ ᱯᱚᱥᱪᱷᱤᱢᱵᱟᱝᱞᱟ ᱨᱤᱱ ᱥᱟᱱᱛᱟᱲ ᱠᱚ ᱚᱞᱪᱤᱠᱤ 
ᱥᱮᱬᱟ ᱚᱪᱚ ᱨᱮᱭᱟᱜ ᱠᱤᱱ ᱠᱩᱨᱩᱢᱩᱴᱩ ᱞᱮᱫᱟ ᱾ ᱱᱩᱠᱤᱱ ᱤᱫᱤ 
ᱠᱟᱛᱮ ᱯᱚᱨᱤᱢᱚᱞ ᱦᱮᱢᱵᱨᱚᱢ ᱟᱡᱟᱜ ‘ᱥᱟᱸᱣᱛᱟᱞᱤ 
ᱵᱷᱟᱥᱟᱪᱚᱨᱪᱟᱨ ᱤᱛᱤᱦᱟᱥ’ ᱯᱩᱛᱷᱤ ᱨᱮᱭ ᱚᱞ ᱟᱠᱟᱫᱟ-
“ᱱᱟᱦᱟᱜ ᱯᱚᱥᱪᱷᱤᱢ ᱢᱮᱫᱤᱱᱤᱯᱩᱨ ᱦᱚᱱᱚᱛ ᱨᱮᱭᱟᱜ 
ᱨᱟᱢᱜᱚᱲ ᱥᱩᱨ ᱵᱮᱱᱟᱪᱟᱯᱲᱟ ᱟᱹᱛᱩ ᱨᱤᱱ ᱜᱳᱯᱤᱱᱟᱛᱷ ᱟᱨ 
ᱪᱮᱥᱟᱵᱟᱸᱫᱷ ᱟᱹᱛᱩ ᱨᱤᱱ ᱦᱤᱠᱤᱢ ᱢᱩᱨᱢᱩ- ᱱᱩᱠᱤᱱ ᱵᱟᱨᱦᱚᱲ 
᱑᱙᱖᱗ ᱥᱮᱨᱢᱟᱨᱮ ᱩᱰᱤᱥᱟ ᱯᱚᱱᱚᱛ ᱨᱮᱭᱟᱜ ᱢᱚᱭᱩᱨᱵᱷᱚᱸᱡᱽ 
ᱦᱚᱱᱚᱛ ᱨᱟᱭᱨᱚᱝᱯᱩᱨ ᱨᱮᱠᱤᱱ ᱥᱮᱱ-ᱟ ᱾ ᱚᱸᱰᱮ ᱟᱯᱱᱟᱨ 
ᱠᱷᱚᱨᱚᱪᱛᱮ ᱠᱤᱪᱷᱤ ᱪᱟᱸᱫᱚ ᱛᱟᱦᱮᱸ ᱠᱟᱛᱮ ᱚᱞᱪᱤᱠᱤ ᱥᱮᱬᱟ 
ᱨᱮᱭᱟᱜ ᱴᱨᱮᱱᱤᱝ ᱢᱩᱪᱟᱹᱫᱽ ᱠᱟᱛᱮ, ᱱᱩᱠᱤᱱ 
ᱯᱚᱥᱪᱷᱤᱢᱵᱟᱝᱞᱟ ᱛᱮᱠᱤᱱ ᱨᱩᱣᱟ.ᱲ ᱦᱮᱡ-ᱮᱱᱟ ᱟᱨ ᱟᱭᱢᱟ 
ᱴᱷᱟᱸᱣ ᱨᱮ ᱚᱞᱪᱤᱠᱤ ᱥᱮᱬᱟ ᱨᱮᱭᱟᱜ ᱴᱨᱮᱱᱤᱝ ᱥᱮᱱᱴᱟᱨ ᱠᱤᱱ 
ᱨᱟᱲᱟ ᱞᱮᱫᱟ ᱾”᱘ ᱱᱚᱣᱟ ᱠᱷᱚᱱ ᱵᱟᱲᱟᱭᱚᱜ ᱠᱟᱱᱟ, 
ᱯᱚᱥᱪᱷᱤᱢᱵᱟᱝᱞᱟ ᱯᱚᱱᱚᱛ ᱨᱤᱱ ᱥᱟᱱᱛᱟᱲ ᱠᱚ ᱚᱞᱪᱤᱠᱤ 
ᱪᱮᱫ ᱚᱪᱚ ᱨᱮ ᱜᱳᱯᱤᱱᱟᱛᱷ ᱦᱮᱢᱵᱨᱚᱢ ᱟᱨ ᱦᱤᱠᱤᱢ ᱵᱮᱥᱨᱟ 
ᱛᱟᱹᱠᱤᱱ ᱢᱚᱱᱮ ᱠᱤᱱ ᱟᱞᱟᱭ ᱞᱮᱫ ᱛᱟᱦᱮᱸ ᱠᱟᱱᱟ ᱾ 
ᱱᱟᱜᱟᱢ ᱞᱮᱠᱟᱛᱮ ᱯᱚᱥᱪᱷᱤᱢᱵᱟᱝᱞᱟ ᱯᱚᱱᱚᱛ ᱨᱮ ᱯᱩᱭᱞᱩ 
ᱚᱞᱪᱤᱠᱤ ᱛᱮ ᱥᱟᱱᱛᱟᱲᱤ ᱯᱟᱹᱨᱥᱤ-ᱥᱟᱸᱣᱦᱮᱫ ᱨᱮᱭᱟᱜ 
ᱪᱟᱨᱪᱟ ᱫᱚ ᱑᱙᱖᱗ ᱥᱮᱨᱢᱟ ᱠᱷᱚᱱ ᱜᱮ ᱮᱦᱚᱵ ᱞᱮᱱᱟ ᱾ ᱱᱚᱣᱟ 
ᱤᱫᱤ ᱠᱟᱛᱮ ᱞᱚᱠᱷᱚᱱ ᱪᱚᱸᱫᱽᱨᱚ ᱢᱩᱨᱢᱩ ᱟᱡᱟᱜ ‘ᱥᱟᱱᱛᱟᱲᱤ 
ᱥᱟᱶᱦᱮᱫ ᱨᱮᱭᱟᱜ ᱱᱟᱜᱟᱢ’ ᱯᱩᱛᱷᱤ ᱨᱮᱭ ᱚᱞ ᱟᱠᱟᱫᱟ - 
“….ᱚᱞ ᱪᱤᱠᱤ ᱛᱮ ᱢᱤᱫ ᱯᱟᱛᱷᱟᱢ ᱯᱟᱨᱥᱟᱞ ᱑᱙᱖᱗-᱖᱘ ᱥᱮᱨᱢᱟ 
ᱨᱮᱜᱮ ᱮᱦᱚᱵ ᱮᱱᱟ, ᱡᱟᱦᱟᱸ ᱫᱚ “ᱡᱩᱜᱽ ᱡᱟᱨᱯᱟ” ᱧᱩᱛᱩᱢ 
ᱛᱟᱦᱮᱸ ᱠᱟᱱᱟ ᱾ ᱱᱚᱣᱟ ᱫᱚ ᱯᱚᱥᱪᱤᱢ ᱵᱟᱝᱜᱟᱞ ᱨᱮ ᱢᱟᱬᱟᱝ 
ᱯᱟᱛᱷᱟᱢ ᱛᱟᱦᱮᱸ ᱠᱟᱱᱟ, ᱡᱟᱦᱟᱸ ᱫᱚ ᱚᱞ ᱪᱤᱠᱤ ᱛᱮ 
ᱯᱟᱨᱥᱟᱞ ᱞᱮᱱᱟ ᱾”᱙ ‘ᱡᱩᱜᱽ ᱡᱟᱨᱯᱟ’ ᱯᱟᱛᱷᱟᱢ ᱨᱤᱱ ᱯᱩᱭᱞᱩ 
ᱥᱟᱥᱟᱯᱲᱟᱣᱤᱡ ᱫᱚ ᱱᱚᱵᱤᱱ ᱵᱮᱥᱨᱟ ᱛᱟᱦᱮᱸ ᱠᱟᱱᱟ ᱾ ᱱᱤᱭᱟᱹ 
ᱛᱟᱭᱚᱢ ᱨᱟᱹᱭᱞᱟᱹ ᱜᱤᱫᱤ (᱑᱙᱘᱑), ᱥᱤᱸᱜᱟᱹᱨ ᱥᱟᱠᱚᱣᱟ (᱑᱙᱘᱒), 
ᱠᱷᱮᱨᱣᱟᱞ ᱰᱟᱦᱟᱨ (᱑᱙᱘᱕), ᱞᱤᱴᱟᱹ (᱑᱙᱘᱗), ᱢᱮᱸᱫᱽ (᱑᱙᱘᱗), 
ᱡᱤᱣᱤ (᱑᱙᱙᱙) ᱮᱢᱟᱱ ᱯᱟᱛᱷᱟᱢ ᱠᱚ ᱚᱞᱪᱤᱠᱤ ᱛᱮ ᱪᱷᱟᱯᱟ 
ᱩᱪᱷᱟᱹᱱ ᱟᱠᱟᱱᱟ ᱾ 
ᱚᱞᱪᱤᱠᱤ ᱛᱮ ᱯᱩᱭᱞᱩ ᱥᱟᱱᱛᱟᱲᱤ ᱯᱟᱹᱨᱥᱤ-ᱥᱟᱸᱣᱦᱮᱫ ᱪᱟᱨᱪᱟ 
ᱨᱮ ᱵᱤᱦᱟᱨ ᱯᱚᱱᱚᱛ ᱫᱚ ᱛᱮᱥᱟᱨ ᱴᱷᱟᱸᱣ ᱨᱮ ᱛᱟᱦᱮᱸ ᱠᱟᱱᱟ ᱾ 
ᱯᱚᱸᱰᱤᱛ ᱨᱚᱜᱷᱩᱱᱟᱛᱷ ᱢᱩᱨᱢᱩᱣᱟᱜ ᱫᱤᱥ-ᱦᱩᱫᱤᱥ ᱞᱮᱠᱟᱛᱮ 
᱑᱙᱖᱖ ᱥᱮᱨᱢᱟ ᱨᱮ ᱪᱟᱹᱠᱩᱞᱤᱭᱟᱹ, ᱯᱩᱨᱵᱤ ᱥᱤᱝᱵᱷᱩᱢ, 
ᱵᱤᱦᱟᱨ (ᱱᱟᱦᱟᱜ ᱫᱚ ᱡᱷᱟᱲᱠᱷᱚᱱᱰ) ᱨᱮ ‘ᱟᱹᱫᱤᱵᱟᱹᱥᱤ 
ᱥᱟᱸᱣᱛᱟ ᱥᱮᱪᱮᱫ ᱞᱟᱠᱪᱟᱨ ᱥᱮᱢᱞᱮᱫ’ ᱛᱷᱟᱯᱚᱱ ᱮᱱᱟ ᱾ 
ᱱᱚᱣᱟ ‘ᱟᱹᱫᱤᱵᱟᱹᱥᱤ ᱥᱟᱸᱣᱛᱟ ᱥᱮᱪᱮᱫ ᱞᱟᱠᱪᱟᱨ ᱥᱮᱢᱞᱮᱫ’ 
ᱨᱮᱜᱮ ᱚᱞᱪᱤᱠᱤ ᱛᱮ ᱥᱟᱱᱛᱟᱲᱤ ᱚᱞᱚᱜ-ᱯᱟᱲᱦᱟᱣ ᱮᱦᱚᱵ ᱞᱮᱱ 

ᱛᱟᱦᱮᱸ ᱠᱟᱱᱟ ᱾ ᱛᱟᱭᱚᱢ ᱫᱟᱨᱟᱢ ᱱᱚᱣᱟ ᱥᱮᱢᱞᱮᱫ ᱠᱷᱚᱱ ᱜᱮ 
᱑᱙᱘᱐ ᱥᱮᱨᱢᱟ ᱨᱮ ‘ᱜᱚᱰᱮᱛ’ ᱧᱩᱛᱩᱢ ᱛᱮ ᱢᱤᱫ ᱥᱟᱸᱣᱦᱮᱫ 
ᱯᱟᱛᱷᱟᱢ ᱪᱷᱟᱯᱟ ᱩᱪᱷᱟ.ᱱ ᱞᱮᱱᱟ ᱾ ᱱᱚᱣᱟ ᱯᱟᱛᱷᱟᱢ ᱨᱤᱱ 
ᱥᱟᱥᱟᱯᱲᱟᱣᱤᱡ ᱫᱚ ᱰᱨ. ᱠᱟᱞᱤᱨᱟᱢ ᱥᱚᱨᱮᱱ ᱛᱟᱦᱮᱸ ᱠᱟᱱᱟᱭ 
᱾ ‘ᱜᱚᱰᱮᱛ’ ᱯᱟᱛᱷᱟᱢ ᱫᱚ ᱵᱤᱦᱟᱨ ᱯᱚᱱᱚᱛ ᱨᱮᱭᱟᱜ ᱚᱞᱪᱤᱠᱤ 
ᱛᱮ ᱩᱪᱷᱟ.ᱱ ᱯᱩᱭᱞᱩ ᱯᱟᱛᱷᱟᱢ ᱠᱟᱱᱟ ᱾ ᱱᱤᱭᱟ. ᱛᱟᱭᱚᱢ 
ᱢᱤᱨᱩ (᱑᱙᱙᱐), ᱡᱟᱦᱮᱨ ᱜᱟᱲ (᱑᱙᱙᱑) ᱮᱢᱟᱱ ᱯᱟᱛᱷᱟᱢ ᱠᱚ 
ᱚᱞᱪᱤᱠᱤ ᱛᱮ ᱪᱷᱟᱯᱟ ᱯᱟᱨᱥᱟᱞ ᱟᱠᱟᱱᱟ ᱾ 
ᱯᱷᱩᱨᱜᱟᱹᱞ ᱵᱷᱟᱨᱚᱛ ᱨᱮ ᱚᱞᱪᱤᱠᱤ ᱟᱛᱮ ᱥᱟᱱᱛᱟᱲᱤ 
ᱯᱟ.ᱨᱥᱤ-ᱥᱟᱸᱣᱦᱮᱫ ᱪᱟᱨᱪᱟ ᱨᱮ ᱯᱩᱱᱟᱹᱜ ᱴᱷᱟᱸᱣ ᱨᱮᱫᱚ 
ᱟᱥᱟᱢ ᱯᱚᱱᱚᱛ ᱢᱮᱱᱟᱜ ᱟᱠᱟᱫᱟ ᱾ ᱟᱥᱟᱢ ᱨᱮ ‘ᱟᱹᱫᱤᱵᱟᱹᱥᱤ 
ᱥᱟᱸᱣᱛᱟ ᱥᱮᱪᱮᱫ ᱞᱟᱠᱪᱟᱨ ᱥᱮᱢᱞᱮᱫ’ ᱫᱚ ᱑᱙᱘᱑ ᱥᱮᱨᱢᱟ 
ᱨᱮᱠᱚ ᱵᱮᱨᱮᱫ ᱞᱮᱫᱟ ᱾ ᱱᱚᱣᱟ ᱥᱮᱢᱞᱮᱫ ᱨᱮᱜᱮ ᱯᱩᱭᱞᱩ 
ᱚᱞᱪᱤᱠᱤ ᱛᱮ ᱚᱞᱚᱜ-ᱯᱟᱲᱦᱟᱣ ᱮᱦᱚᱵ ᱨᱮᱭᱟᱜ ᱠᱚ ᱨᱤᱠᱟ. ᱞᱮᱫ 
ᱛᱟᱦᱮᱸ ᱠᱟᱱᱟ ᱾ ᱟᱥᱟᱢ ᱯᱚᱱᱚᱛ ᱨᱮ ᱩᱰᱤᱥᱟ, ᱵᱤᱦᱟᱨ ᱟᱨ 
ᱯᱚᱥᱪᱷᱤᱢᱵᱟᱝᱞᱟ ᱞᱮᱠᱟ ᱚᱞᱪᱤᱠᱤ ᱛᱮ ᱥᱟᱱᱛᱟᱲᱤ ᱯᱟᱹᱨᱥᱤ-
ᱥᱟᱸᱣᱦᱮᱫ ᱨᱮᱭᱟᱜ ᱪᱟᱨᱪᱟ ᱫᱚ ᱵᱟ.ᱲᱛᱤ ᱵᱟᱝ ᱜᱮ ᱧᱮᱞ ᱧᱟᱢ 
ᱟᱠᱟᱱᱟ ᱾ ᱱᱚᱣᱟ ᱯᱚᱱᱚᱛ ᱨᱮ ᱢᱤᱫ-ᱵᱟᱨ ᱥᱟᱱᱛᱟᱲ ᱠᱚ ᱚᱞ-
ᱵᱮᱞ ᱠᱟᱛᱮ ᱟᱠᱚᱣᱟᱜ ᱚᱞ ᱠᱚ ᱟᱭᱢᱟ ᱯᱟᱛᱷᱟᱢ ᱨᱮ ᱪᱷᱟᱯᱟ 
ᱨᱮᱭᱟᱜ ᱨᱤᱠᱟᱹ ᱞᱮᱫ ᱛᱟᱦᱮᱸ ᱠᱟᱱᱟ ᱾ 
ᱪᱮᱛᱟᱱ ᱨᱮ ᱜᱟᱞᱚᱪᱮᱱ ᱯᱚᱱᱚᱛ ᱠᱚ ᱢᱩᱫᱽᱨᱮ ᱵᱟᱹᱲᱛᱤ 
ᱚᱞᱪᱤᱠᱤ ᱟᱛᱮ ᱥᱟᱱᱛᱟᱲᱤ ᱯᱟᱹᱨᱥᱤ-ᱥᱟᱸᱣᱦᱮᱫ ᱪᱟᱨᱪᱟᱣᱟᱱ 
ᱦᱚᱲ ᱟᱨᱵᱟᱝ ᱚᱞᱪᱤᱠᱤ ᱵᱟᱰᱟᱭᱟᱱ ᱦᱚᱲ ᱠᱚ ᱫᱚ 
ᱯᱚᱥᱪᱷᱤᱢᱵᱟᱝᱞᱟ ᱯᱚᱱᱚᱛ ᱨᱤᱱ ᱜᱮᱠᱚ ᱛᱟᱦᱮᱸ ᱟᱠᱟᱱᱟ ᱾ 
ᱚᱞᱚᱜ-ᱯᱟᱲᱦᱟᱣ ᱞᱮᱠᱟᱛᱮ ᱧᱮᱞ ᱞᱮᱠᱷᱟᱱ ᱦᱚᱸ 
ᱯᱚᱥᱪᱷᱤᱢᱵᱟᱝᱞᱟ ᱨᱤᱱ ᱥᱟᱱᱛᱟᱲ ᱜᱮ ᱵᱟᱹᱲᱛᱤ ᱚᱞᱪᱤᱠᱤ 
ᱵᱟᱰᱟᱭ ᱟᱨ ᱪᱟᱨᱪᱟᱣ ᱨᱮᱠᱚ ᱢᱮᱱᱟᱜ ᱠᱚᱣᱟ ᱾ ᱱᱟᱜᱟᱢ 
ᱞᱮᱠᱟᱛᱮ ᱵᱟᱰᱟᱭ ᱠᱟᱱᱟ, ᱯᱩᱞᱭᱩ ᱚᱞᱪᱤᱠᱤ ᱛᱮ ᱚᱞᱚᱜ-
ᱯᱟᱲᱦᱟᱣ ᱥᱚᱨᱠᱟᱨᱟᱜ ᱜᱚᱯᱚᱲᱚ ᱞᱮᱠᱟᱛᱮ 
ᱯᱚᱥᱪᱷᱤᱢᱵᱟᱝᱞᱟ ᱯᱚᱱᱚᱛ ᱨᱮ ᱮᱦᱚᱵ ᱞᱮᱱᱟ ᱾ ᱱᱚᱣᱟ ᱤᱫᱤ 
ᱠᱟᱛᱮ ᱠᱚᱞᱮᱱᱫᱨᱚᱱᱟᱛᱷ ᱢᱟᱱᱰᱤ ᱟᱡᱟᱜ ‘ᱥᱟᱸᱣᱛᱟᱞᱤ 
ᱵᱷᱟᱥᱟ ᱟᱱᱫᱳᱞᱚᱱᱮᱨ ᱤᱛᱤᱦᱟᱥ’ ᱯᱩᱛᱷᱤ ᱨᱮ ᱚᱞ ᱟᱠᱟᱫᱟᱭ- 
“……᱑᱙᱗᱗ ᱥᱮᱨᱢᱟᱨᱮ ᱵᱟᱢᱯᱷᱨᱚᱱᱴ ᱥᱚᱨᱠᱟᱨ ᱵᱮᱱᱟᱣ 
ᱛᱟᱭᱚᱢ ᱑᱙᱗᱙ ᱥᱮᱨᱢᱟ ᱨᱮᱭᱟᱜ ᱒ ᱡᱩᱱ ᱯᱚᱸᱰᱤᱛ 
ᱨᱚᱜᱷᱩᱱᱟᱛᱷ ᱢᱩᱨᱢᱩ ᱥᱤᱨᱡᱚᱱ ‘ᱚᱞᱪᱤᱠᱤ’ ᱪᱤᱠᱤ ᱥᱚᱨᱠᱟᱨ 
ᱵᱟᱛᱟᱣ ᱞᱮᱫᱟ ᱾ ᱱᱚᱣᱟ ᱥᱮᱨᱢᱟ ᱜᱮ ᱑᱗ ᱱᱚᱵᱷᱮᱢᱵᱚᱨ 
ᱛᱟᱨᱤᱠᱷᱨᱮ ᱯᱩᱨᱩᱞᱤᱭᱟᱹ ᱦᱚᱱᱚᱛ ᱨᱮᱭᱟᱜ ᱠᱮᱸᱫᱚᱵᱚᱱᱟ 
(ᱦᱩᱲᱟ ᱛᱷᱟᱱᱟ) ᱰᱟ.ᱦᱤᱨᱮ ᱢᱟᱨᱟᱝ ᱦᱚᱲᱵᱟᱹᱭᱥᱤᱨᱮ ᱚᱱᱟ 
ᱚᱠᱛᱚ ᱨᱤᱱ ᱥᱤᱨᱟᱹᱢᱚᱱᱛᱨᱤ ᱡᱚᱛᱤ ᱵᱚᱥᱩ ᱛᱟᱦᱮᱱᱨᱮ ᱯᱚᱸᱰᱤᱛ 
ᱨᱚᱜᱷᱩᱱᱟᱛᱷ ᱢᱩᱨᱢᱩ ᱠᱚ ᱥᱟᱨᱦᱟᱣ ᱞᱮᱫᱮᱭᱟ ᱾ ᱱᱚᱣᱟ 
ᱛᱟᱭᱚᱢ SCERT ᱛᱟᱞᱟᱛᱮ ᱚᱞᱪᱤᱠᱤ ᱪᱤᱠᱤᱛᱮ ᱯᱨᱟᱛᱷᱚᱢᱤᱠ 
ᱤᱥᱠᱩᱞ ᱪᱟᱱᱟᱪ ᱠᱚ ᱞᱟᱹᱜᱤᱫ ᱥᱤᱞᱮᱵᱟᱥ ᱵᱮᱱᱟᱣ ᱠᱟᱹᱢᱤ 
ᱮᱦᱚᱵ ᱞᱮᱱᱟ ᱾ ᱢᱟᱪᱮᱫ ᱛᱟᱹᱞᱤᱢ ᱠᱟᱹᱢᱤ ᱦᱚᱸ ᱦᱩᱭᱩᱜ ᱠᱟᱱ 
ᱛᱟᱸᱦᱮᱫ ᱾ ᱱᱚᱝᱠᱟ ᱞᱮᱠᱟᱛᱮ ᱠᱤᱪᱷᱤ ᱦᱚᱱᱚᱛᱨᱮ 
ᱯᱨᱟᱛᱷᱚᱢᱤᱠ ᱛᱷᱟᱨᱨᱮ ᱥᱟᱱᱛᱟᱲᱤ ᱯᱟᱹᱨᱥᱤ ᱚᱞᱪᱤᱠᱤ 
ᱪᱤᱠᱤᱛᱮ ᱯᱚᱯᱚᱲᱚᱱ ᱨᱮᱭᱟᱜ ᱠᱟᱹᱢᱤ ᱮᱦᱚᱵ ᱞᱮᱱᱟ ᱾”᱑᱐ 
ᱱᱚᱣᱟ ᱚᱞ ᱛᱮ ᱵᱟᱰᱟᱭᱚᱜ ᱠᱟᱱᱟ, ᱯᱚᱥᱪᱷᱤᱢᱵᱟᱝᱞᱟ 
ᱯᱚᱱᱚᱛ ᱨᱮ ᱚᱞᱪᱤᱠᱤ ᱟᱛᱮ ᱥᱟᱱᱛᱟᱲᱤ ᱚᱞᱚᱜ-ᱯᱟᱲᱦᱟᱣ ᱫᱚ 
᱑᱙᱗᱙ ᱥᱮᱨᱢᱟ ᱛᱟᱭᱚᱢ ᱜᱮ ᱮᱦᱚᱵ ᱞᱮᱱᱟ ᱾ 
ᱯᱚᱥᱪᱷᱤᱢᱵᱟᱝᱞᱟ ᱯᱚᱱᱚᱛ ᱨᱮ ᱚᱞᱪᱤᱠᱤ ᱛᱮ ᱚᱞᱚᱜ-
ᱯᱟᱲᱦᱟᱣ ᱤᱫᱤ ᱠᱟᱛᱮ ᱥᱩᱵᱳᱫᱷ ᱦᱟᱸᱥᱫᱟ ᱦᱚᱸ ᱟᱡᱟᱜ 
‘ᱥᱟᱸᱣᱛᱟᱞᱤ ᱵᱷᱟᱥᱟ ᱵᱤᱠᱟᱥᱮ ᱚᱞᱪᱤᱠᱤ ᱞᱤᱯᱤᱨ ᱵᱷᱩᱢᱤᱠᱟ 
ᱳ ᱜᱩᱨᱩᱛᱛᱚ’ ᱚᱱᱚᱞ ᱨᱮ ᱚᱞ ᱟᱠᱟᱫᱟᱭ- “᱑᱙᱙᱙-᱒᱐᱐᱐ ᱥᱮᱪᱮᱫ 
ᱥᱮᱨᱢᱟᱨᱮ ᱢᱟᱫᱫᱷᱚᱢᱤᱠ ᱯᱟ.ᱴᱷᱩᱣᱟᱹ ᱠᱚ ᱞᱟᱹᱜᱤᱫ 

ᱥᱟᱱᱛᱟᱲᱤ ‘ᱯᱩᱭᱞᱩ ᱯᱟ.ᱨᱥᱤ’ Non taught ᱠᱷᱚᱱ taught 
subject ᱨᱮ ᱩᱛᱱᱟᱹᱣ ᱯᱚᱥᱪᱷᱤᱢᱵᱟᱝᱞᱟ ᱛᱟᱱᱟᱞᱟ ᱥᱮᱪᱮᱫ 
ᱢᱟᱰᱮᱨᱟᱜ ᱠᱩᱨᱩᱢᱩᱴᱩᱛᱮ ᱟᱨ ᱩᱰᱷᱟᱹᱣ ᱪᱟᱱᱟᱪ ᱞᱟᱹᱜᱤᱫ 
‘ᱚᱞᱪᱤᱠᱤ’ ᱛᱮ ᱥᱟᱱᱛᱟᱲᱤ ᱯᱩᱭᱞᱩ ᱯᱟᱹᱨᱥᱤᱭᱟᱜ ᱥᱚᱨᱠᱟᱨᱤ 
ᱯᱚᱯᱚᱲᱚᱱ ᱯᱩᱛᱷᱤ ᱪᱷᱟᱯᱟ ᱞᱮᱱᱟ ᱾”᱑᱑ ᱱᱚᱣᱟ ᱚᱞ ᱛᱟᱞᱟᱛᱮ 
ᱵᱟᱰᱟᱭᱚᱜ ᱠᱟᱱᱟ, ᱯᱚᱥᱪᱷᱤᱢᱵᱟᱝᱞᱟ ᱯᱚᱱᱚᱛ ᱨᱮ ᱑᱙᱙᱙-
᱒᱐᱐᱐ ᱥᱮᱪᱮᱫᱥᱮᱨᱢᱟ ᱨᱮ ᱯᱟᱹᱴᱷᱩᱣᱟᱹ ᱠᱚ ᱞᱟᱹᱜᱤᱫ ᱯᱚᱱᱚᱛ 
ᱥᱚᱨᱠᱟᱨ ᱚᱞᱪᱤᱠᱤ ᱛᱮ ᱥᱟᱱᱛᱟᱲᱤ ᱯᱩᱛᱷᱤ ᱠᱚᱭ ᱪᱷᱟᱯᱟ 
ᱞᱮᱫᱟ ᱾ 
ᱯᱚᱥᱪᱷᱤᱢᱵᱟᱝᱞᱟ ᱯᱚᱱᱚᱛ ᱨᱮ ᱒᱐᱒᱕ ᱥᱮᱨᱢᱟ ᱨᱮᱭᱟᱜ 
ᱞᱮᱠᱷᱟ ᱞᱮᱠᱟᱛᱮ ᱵᱟᱰᱟᱭ ᱧᱟᱢ ᱠᱟᱱᱟ ᱜᱩᱴ ᱗᱙ ᱜᱚᱴᱟᱝ 
ᱵᱤᱨᱫᱟᱹᱜᱟᱲ (ᱤᱥᱠᱩᱞ), ᱔᱒ ᱜᱚᱴᱟᱝ ᱢᱟᱨᱟᱝ ᱵᱤᱨᱫᱟᱹᱜᱟᱲ 
(ᱠᱚᱞᱮᱡᱽ) ᱟᱨ ᱙ ᱜᱚᱴᱟᱝ ᱡᱮᱜᱮᱛ ᱵᱤᱨᱫᱟᱹᱜᱟᱲ 
(ᱤᱭᱩᱱᱤᱵᱷᱟᱨᱥᱤᱴᱤ) ᱨᱮ ᱥᱟᱱᱛᱟᱲᱤ ᱚᱞᱚᱜ-ᱯᱟᱲᱦᱟᱣ 
ᱚᱞᱪᱤᱠᱤ ᱟᱛᱮ ᱦᱩᱭᱩᱜ ᱠᱟᱱᱟ ᱾ ᱯᱚᱥᱪᱷᱤᱢᱵᱟᱝᱞᱟ ᱯᱚᱱᱚᱛ 
ᱛᱟᱭᱚᱢ ᱵᱟᱹᱲᱛᱤ ᱚᱞᱪᱤᱠᱤ ᱟᱛᱮ ᱥᱟᱱᱛᱟᱲᱤ ᱚᱞᱚᱜ-
ᱯᱟᱲᱟᱦᱟᱣ ᱫᱚ ᱩᱲᱤᱥᱟ ᱯᱚᱱᱚᱛ ᱨᱮ ᱦᱩᱭᱩᱜ ᱠᱟᱱᱟ ᱾ ᱱᱚᱣᱟ 
ᱯᱚᱱᱚᱛ ᱨᱮ ᱜᱩᱴ ᱑᱔᱖ ᱜᱚᱴᱟᱝ ᱵᱤᱨᱫᱟᱹᱜᱟᱲ (ᱤᱥᱠᱩᱞ), ᱐᱕ 
ᱜᱚᱴᱟᱝ ᱢᱟᱨᱟᱝ ᱵᱤᱨᱫᱟᱹᱜᱟᱲ (ᱠᱚᱞᱮᱡᱽ) ᱟᱨ ᱐᱕ ᱜᱚᱴᱟᱝ 
ᱡᱮᱜᱮᱛ ᱵᱤᱨᱫᱟᱹᱜᱟᱲ (ᱤᱭᱩᱱᱤᱵᱷᱟᱨᱥᱤᱴᱤ) ᱨᱮ ᱚᱞᱪᱤᱠᱤ 
ᱟᱛᱮ ᱥᱟᱱᱛᱟᱲᱤ ᱚᱞᱚᱜ-ᱯᱟᱲᱦᱟᱣ ᱦᱩᱭᱩᱜ ᱠᱟᱱᱟ ᱾ ᱱᱚᱣᱟ 
ᱵᱮᱜᱚᱨ ᱦᱚᱸ ᱖ ᱜᱚᱴᱟᱝ ᱯᱨᱟᱭᱵᱷᱮᱴ ᱵᱤᱨᱫᱟᱹᱜᱟᱲ (ᱤᱥᱠᱩᱞ) 
ᱨᱮ ᱚᱞᱪᱤᱠᱤ ᱟᱛᱮ ᱥᱟᱱᱛᱟᱲᱤ ᱛᱮ ᱚᱞᱚᱜ-ᱯᱟᱲᱦᱟᱣ ᱦᱩᱭᱩᱜ 
ᱠᱟᱱᱟ ᱾ ᱱᱚᱣᱟ ᱠᱤᱱ ᱯᱚᱱᱚᱛ ᱵᱮᱜᱚᱨ ᱡᱷᱟᱲᱠᱷᱚᱸᱰ, ᱵᱤᱦᱟᱨ 
ᱟᱨ ᱟᱥᱟᱢ ᱯᱚᱱᱚᱛ ᱨᱮ ᱥᱟᱱᱛᱟᱲᱤ ᱛᱮ ᱚᱞᱚᱜ-ᱯᱟᱲᱦᱟᱣ 
ᱦᱩᱭᱩᱜ ᱠᱟᱱ ᱨᱮᱦᱚᱸ ᱚᱞᱪᱤᱠᱤ ᱟᱛᱮ ᱯᱚᱯᱚᱲᱚᱱ ᱫᱚ ᱟᱹᱣᱨᱤ ᱜᱮ 
ᱮᱦᱚᱵᱚᱜᱼᱟ ᱾ ᱱᱚᱣᱟ ᱠᱚᱨᱮ ᱫᱚ ᱯᱚᱱᱚᱛ ᱯᱟᱹᱨᱥᱤ ᱛᱮᱜᱮ 
ᱚᱞᱚᱜ-ᱯᱟᱲᱦᱟᱣ ᱦᱩᱭᱩᱜ ᱠᱟᱱᱟ ᱾ 
ᱥᱟᱱᱛᱟᱲᱤ ᱯᱟᱹᱨᱥᱤ ᱞᱟᱹᱜᱤᱫ ᱚᱞᱪᱤᱠᱤ ᱫᱚ ᱢᱤᱫ ᱡᱚᱡᱷᱟᱛ 
ᱪᱤᱠᱤ ᱞᱮᱠᱟᱛᱮ ᱥᱟᱱᱟᱢ ᱯᱟᱹᱨᱥᱤ ᱫᱩᱞᱟᱹᱲᱤᱭᱟᱹ ᱠᱚ ᱢᱟᱱᱟᱣ 
ᱵᱟᱛᱟᱣ ᱟᱠᱟᱫᱟ ᱾ ᱚᱞᱪᱤᱠᱤ ᱫᱚ ᱢᱤᱫᱴᱟᱝ ᱟᱲᱟᱝᱟᱱ ᱪᱤᱠᱤ 
ᱠᱟᱱᱟ ᱾ ᱱᱚᱣᱟ ᱪᱤᱠᱤ ᱨᱮᱫᱚ ᱜᱩᱴ ᱓᱕ ᱜᱚᱴᱟᱝ ᱪᱤᱠᱤ 
ᱢᱮᱱᱟᱜᱼᱟ ᱾  ᱚᱞᱪᱤᱠᱤ ᱛᱮ ᱫᱚ ᱥᱟᱱᱛᱟᱲᱤᱭᱟᱜ ᱟᱲᱟᱝ ᱠᱚ 
ᱱᱤᱯᱷᱩᱴ ᱥᱟᱺᱦᱤᱡ ᱯᱷᱳᱴᱮᱞᱚᱜ ᱠᱟᱱᱟ ᱾ ᱡᱟᱦᱟᱸ ᱫᱚ ᱚᱞ ᱥᱮ 
ᱯᱟᱲᱦᱟᱣ ᱨᱮ ᱟᱹᱰᱤ ᱡᱚᱡᱷᱟᱛ ᱟᱨ ᱟᱞᱜᱟ ᱜᱮ ᱛᱟᱦᱮᱸ 
ᱟᱠᱟᱱᱟ ᱾ ᱥᱟᱱᱛᱟᱲᱤ ᱯᱟᱹᱨᱥᱤ ᱚᱞ ᱞᱟᱹᱜᱤᱫ ᱚᱞᱪᱤᱠᱤ ᱦᱮᱡ 
ᱛᱟᱭᱚᱢ ᱥᱟᱱᱛᱟᱲ ᱠᱚ ᱛᱟᱞᱟᱨᱮ ᱥᱟᱸᱣᱦᱮᱫ ᱪᱟᱨᱪᱟ ᱦᱚᱸ 
ᱟᱹᱰᱤ ᱵᱟᱹᱲᱛᱤ ᱧᱮᱞ ᱧᱟᱢ ᱟᱠᱟᱱᱟ ᱾ ᱵᱷᱟᱨᱚᱛ ᱨᱮᱭᱟᱜ 
ᱥᱚᱝᱵᱤᱫᱷᱟᱱ ᱨᱮ ᱤᱨᱟ.ᱞ ᱟᱱᱟᱜ ᱛᱷᱚᱠ ᱨᱮ ᱥᱟᱱᱛᱟᱲᱤ 
ᱯᱟᱹᱨᱥᱤ ᱥᱮᱞᱮᱫ ᱛᱟᱭᱚᱢ ᱟᱭᱢᱟ ᱥᱟᱱᱛᱟᱲ ᱴᱚᱴᱷᱟ ᱠᱷᱚᱱ 
ᱱᱟᱣᱟ-ᱱᱟᱣᱟ ᱚᱱᱚᱞᱤᱭᱟᱹ, ᱚᱱᱚᱲᱦᱤᱭᱟᱹ ᱠᱚ ᱦᱟᱨᱟᱨᱟᱠᱟᱵ 
ᱟᱠᱟᱱᱟ ᱾ ᱱᱚᱣᱟ ᱛᱟᱭᱟᱢ ᱒᱐᱐᱘ ᱥᱮᱨᱢᱟ ᱨᱮ ᱚᱞᱪᱤᱠᱤ 
ᱤᱭᱩᱱᱤᱠᱳᱰ ᱨᱮ ᱥᱮᱞᱮᱫᱼᱮᱱ ᱠᱷᱟᱱ ᱥᱟᱱᱛᱟᱲᱤ ᱯᱟᱹᱨᱥᱤ 
ᱨᱮᱭᱟᱜ ᱦᱟᱢᱟᱞ ᱫᱚ ᱛᱟᱹᱦᱩ ᱜᱮ ᱵᱟᱹᱲᱛᱤᱭᱮᱱᱟ ᱾ ᱱᱟᱦᱟᱜ 
ᱚᱠᱛᱚ ᱨᱮ ᱚᱞᱪᱤᱠᱤ ᱛᱟᱞᱟᱛᱮ ᱮᱠᱷᱮᱱ ᱥᱟᱱᱛᱟᱲᱤ ᱯᱟᱹᱨᱥᱤ-
ᱥᱟᱸᱣᱦᱮᱫ ᱥᱩᱢᱩᱝ ᱫᱚ ᱵᱟᱝ, ᱮᱴᱟᱜ ᱯᱟᱹᱨᱥᱤ-ᱥᱟᱸᱣᱦᱮᱫ ᱠᱚ 
ᱦᱚᱸ ᱚᱞ ᱥᱮ ᱪᱟᱨᱪᱟᱭᱮᱫ ᱠᱟᱱ ᱜᱮᱭᱟ ᱾ ᱱᱚᱣᱟ ᱰᱤᱡᱤᱴᱟᱞ 
ᱡᱩᱜᱽ ᱨᱮ ᱥᱟᱱᱛᱟᱲ ᱯᱟᱹᱨᱥᱤ ᱟᱨ ᱚᱞᱪᱤᱠᱤ ᱨᱮᱭᱟᱜ ᱵᱮᱵᱷᱟᱨ 
ᱢᱟᱲᱟᱝ ᱠᱷᱚᱱ ᱟᱹᱰᱤ ᱵᱟᱹᱲᱛᱤ ᱟᱠᱟᱱᱟ ᱾ ᱤᱭᱩᱱᱤᱠᱳᱰ ᱨᱮ 
ᱚᱞᱪᱤᱠᱤ ᱥᱮᱞᱮᱫ ᱦᱚᱛᱮᱛᱮ ᱠᱚᱢᱯᱤᱭᱩᱴᱟᱨ, ᱮᱥᱢᱟᱨᱴᱯᱷᱳᱱ 
ᱟᱨ ᱤᱱᱴᱟᱨᱱᱮᱴ ᱛᱟᱞᱟᱛᱮ ᱥᱟᱱᱛᱟᱲᱤ ᱯᱟᱹᱨᱥᱤᱛᱮ ᱚᱞ, 
ᱯᱟᱲᱦᱟᱣ ᱟᱨᱵᱟᱝ ᱛᱮᱛᱮᱫ ᱠᱚ ᱮᱯᱮᱢ ᱨᱮ ᱟᱞᱜᱟ ᱟᱠᱟᱱᱟ ᱾ 
ᱱᱚᱣᱟ ᱠᱚ ᱵᱮᱜᱚᱨ ᱦᱚᱸ ᱯᱟᱹᱨᱥᱤ, ᱞᱟᱠᱪᱟᱨ, ᱥᱮᱨᱣᱟ, ᱥᱟᱸᱣᱛᱟ 

ᱟ.ᱱᱟ.ᱨᱤ ᱮᱢᱟᱱ ᱥᱟᱸᱣᱦᱮᱫ ᱞᱮᱠᱟᱛᱮ ᱚᱞ ᱫᱚᱦᱚ ᱨᱮ 
ᱚᱞᱪᱤᱠᱤᱭᱟᱜ ᱮᱱᱮᱢ ᱫᱚ ᱟᱹᱰᱤ ᱵᱟᱹᱲᱛᱤ ᱜᱮ ᱛᱟᱦᱮᱸ ᱟᱠᱟᱱᱟ ᱾ 
ᱥᱟᱨᱠᱟᱛᱷᱟ (Conclusion): 
ᱥᱟᱱᱛᱟᱲᱤ ᱯᱟᱹᱨᱥᱤ ᱫᱚ ᱵᱷᱟᱨᱚᱛ ᱫᱤᱥᱚᱢ ᱨᱮᱭᱟᱜ ᱢᱤᱫ 
ᱢᱟᱨᱮ ᱯᱟ.ᱨᱥᱤ ᱠᱟᱱᱟ ᱾ ᱱᱟᱦᱟᱜ ᱵᱷᱟᱨᱚᱛ ᱨᱮ ᱒᱒ ᱜᱚᱴᱟᱝ 
ᱡᱟᱹᱛᱤᱭᱟᱹᱨᱤ ᱯᱟᱹᱨᱥᱤ ᱠᱚ ᱢᱩᱫᱽᱨᱮ ᱥᱟᱱᱛᱟᱲᱤ ᱦᱚᱸ 
ᱢᱤᱫᱴᱟᱝ ᱛᱟᱦᱮᱸ ᱟᱠᱟᱱᱟ ᱾ ᱱᱟᱦᱟᱜ ᱚᱠᱛᱚ ᱨᱮ ᱥᱟᱱᱛᱟᱲᱤ 
ᱯᱟᱹᱨᱥᱤ ᱟᱛᱮ ᱚᱞᱚᱜ-ᱯᱟᱲᱦᱟᱣ ᱥᱟᱸᱣᱛᱮ ᱠᱷᱚᱸᱫᱽᱨᱚᱸᱫᱽ 
ᱠᱟᱹᱢᱤ ᱠᱚ ᱞᱮᱛᱟᱲ ᱟᱠᱟᱱᱟ ᱾ ᱵᱷᱟᱨᱚᱛ ᱫᱤᱥᱚᱢ ᱯᱷᱩᱨᱜᱟᱹᱞ 
ᱢᱟᱲᱟᱝ ᱥᱮ ᱛᱟᱭᱚᱢ ᱥᱟᱱᱛᱟᱲᱤ ᱯᱟᱹᱨᱥᱤ-ᱥᱟᱸᱣᱦᱮᱫ 
ᱪᱟᱨᱪᱟᱨᱮ ᱴᱚᱴᱷᱟᱠᱤᱭᱟᱹ ᱚᱱᱚᱞᱤᱭᱟ., ᱚᱱᱚᱲᱦᱤᱭᱟᱹ ᱠᱚ 
ᱵᱷᱮᱜᱟᱨ-ᱵᱷᱮᱜᱟᱨ ᱪᱤᱠᱤ ᱠᱚ ᱵᱮᱵᱷᱟᱨᱮᱫ ᱠᱟᱱ ᱛᱟᱸᱦᱮᱫ ᱾ 
ᱢᱮᱱᱠᱷᱟᱱ, ᱱᱟᱦᱟᱜ ᱚᱠᱛᱚ ᱨᱮ ᱵᱟᱹᱲᱛᱤ ᱚᱞᱪᱤᱠᱤ ᱛᱮᱜᱮ 
ᱥᱟᱸᱣᱦᱮᱫ ᱠᱚ ᱪᱟᱨᱪᱟᱭᱮᱫ ᱠᱟᱱᱟ ᱾ ᱢᱟᱲᱟᱝ ᱥᱟᱱᱛᱟᱲᱤ 
ᱯᱟᱹᱨᱥᱤ ᱫᱚ ᱵᱟᱝᱞᱟ, ᱨᱳᱢᱟᱱ, ᱫᱮᱵᱽᱱᱟᱜᱽᱨᱤ ᱟᱨ ᱩᱰᱤᱭᱟ. 
ᱪᱤᱠᱤᱛᱮ ᱚᱞᱚᱜ ᱠᱟᱱ ᱛᱟᱦᱮᱸᱫ ᱾ ᱱᱚᱣᱟ ᱦᱚᱛᱮᱛᱮ ᱥᱟᱱᱟᱢ 
ᱦᱚᱲ ᱠᱚ ᱵᱟᱝ ᱠᱚ ᱚᱞ-ᱯᱟᱲᱦᱟᱣ ᱫᱟᱲᱮᱭᱟᱜ ᱠᱟᱱ ᱛᱟᱦᱮᱸᱫ ᱾ 
ᱚᱞᱪᱤᱠᱤ ᱦᱮᱡ ᱛᱟᱭᱚᱢ ᱥᱟᱱᱛᱟᱲᱤ ᱯᱟᱹᱨᱥᱤ ᱛᱮ ᱚᱞᱚᱜ-
ᱯᱟᱲᱦᱟᱣ ᱟᱹᱰᱤ ᱟᱞᱜᱟ ᱟᱠᱟᱱᱟ ᱾ ᱱᱟᱦᱟᱜ ᱱᱚᱣᱟ ᱪᱤᱠᱤ 
ᱛᱟᱞᱟᱛᱮ ᱥᱟᱸᱣᱦᱮᱫ ᱟᱨ ᱱᱟᱜᱟᱢ ᱜᱟᱲᱦᱟᱣ ᱠᱟᱛᱮ 
ᱯᱟᱨᱥᱟᱞᱚᱜ ᱠᱟᱱᱟ ᱾ ᱱᱚᱣᱟ ᱛᱮ ᱥᱟᱱᱛᱟᱲᱤ ᱥᱟᱸᱣᱦᱮᱫ 
ᱠᱤᱥᱟᱺᱲ ᱥᱟᱸᱣ-ᱥᱟᱸᱣᱛᱮ ᱱᱟᱣᱟ-ᱱᱟᱣᱟ ᱚᱱᱚᱞᱤᱭᱟᱹ, 
ᱚᱱᱚᱲᱦᱤᱭᱟᱹ ᱠᱚ ᱦᱚᱸ ᱢᱤᱫ ᱢᱮᱞᱟᱝᱠᱤ ᱴᱷᱟᱸᱣ ᱠᱚ ᱧᱟᱢᱮᱫ 
ᱠᱟᱱᱟ ᱾ ᱚᱞᱪᱤᱠᱤ ᱤᱭᱩᱱᱤᱠᱳᱰ ᱨᱮ ᱥᱮᱞᱮᱫ ᱦᱚᱛᱮᱛᱮ 
ᱢᱳᱵᱟᱭᱤᱞ, ᱠᱚᱢᱯᱤᱭᱩᱴᱟᱨ ᱟᱨ ᱤᱱᱴᱟᱨᱱᱮᱴ ᱨᱮ ᱵᱮᱵᱷᱟᱨ 
ᱜᱟᱱᱚᱜ ᱠᱟᱱᱟ ᱟᱨ ᱥᱳᱥᱟᱞ ᱢᱤᱰᱤᱭᱟ ᱥᱮ ᱰᱤᱡᱤᱴᱟᱞ ᱥᱮᱪᱮᱫ 
ᱨᱮ ᱡᱩᱣᱟ.ᱱ ᱠᱚ ᱯᱟᱹᱨᱥᱤ ᱥᱟᱸᱣᱛᱮᱭ ᱛᱚᱞᱮᱫ ᱠᱚᱣᱟ ᱾ ᱡᱟᱦᱟᱸ 
ᱫᱚ ᱟᱜᱟᱢ ᱞᱟᱹᱜᱤᱫ ᱢᱤᱫ ᱞᱟᱦᱟᱱᱛᱤ ᱟᱱᱟᱜ ᱯᱟᱹᱣᱲᱤ ᱜᱮ 

